
Réamhrá 
Thionóil Comhchoiste na Gaeilge, na Gaeltachta agus Phobal 

Labhartha na Gaeilge cúig chruinniú i mí Mheán Fómhair agus i 

mí Dheireadh Fómhair 2022 chun breithniú a dhéanamh ar cheist 

na ndíolúintí i gcás na Gaeilge sa chóras iarbhunscoile le roinnt 

mhaith blianta anuas. Chinn an Comhchoiste ar an mbreithniú seo 

a dhéanamh sna sála ar imlitreacha na Roinne Oideachais a 

foilsíodh i mí Lúnasa 2022 i dtaca leis na critéir a bhaineann le deonú díolúintí ar 

dhaltaí scoile: ag an leibhéal bunscoile agus iarbhunscoile araon. Ceist choitianta a 

ardaíodh le linn an bhreithnithe seo ná cén fáth nach bhfuil an Roinn Oideachais 

toilteanach tacaíocht ghníomhach a thabhairt don Ghaeilge san earnáil oideachais trí 

chéile agus beartais i leith teanga náisiúnta na tíre a threisiú ar fud an Stáit? Tá an 

Comhchoiste den tuairim dá mbeadh níos mó tacaíochta ag an nGaeilge agus ag 

scoileanna trí chéile ón Roinn Oideachais – agus ón Rialtas féin – nach mbeadh an 

oiread céanna éilimh ar dhíolúintí ó staidéar a dhéanamh ar an nGaeilge mar ábhar 

scoile.  

Le linn imscrúdú an Chomhchoiste ar cheist na ndíolúintí, bhí an Roinn Oideachais 

den tuairim go raibh laghdú tagtha i líon na ndíolúintí á lorg ó staidéar na Gaeilge ag 

an leibhéal bunscoile. De réir cosúlachta, ón méid a d’eascair ón bplé a bhí ag an 

gComhchoiste le réimse leathan páirtithe leasmhara ar an ábhar, is é an chúis leis seo 

gur faoin bpríomhoide atá sé anois díolúine a bhronnadh ar dhaltaí de réir chritéir na 

n-imlitreacha leasaithe. Is í tuairim an Chomhchoiste go dtuigeann tuismitheoirí anois, 

mar sin, go bhféadfaidh siad fanacht go dtí go dtosaíonn a bdaltaí ag an iar-bhunscoil 

chun an díolúine a lorg, áit a bhfuil sé níos fusa é a fháil, de réir dealraimh. Is chuige 

sin atá méadú – ní laghdú – ar líon na ndaltaí atá ag lorg díolúine don Ghaeilge ag an 

leibhéal iarbhunscoile.  

Tháinig sé chun cinn freisin le linn an bhreithnithe seo go bhfuil easpa cinnteachta ann 

sna figiúirí ar bhronnadh díolúintí. Fágtar faoi scoileanna aonair é taifead a choinneáil 

den fhaisnéis seo toisc nach bhfuil córas lárnach díobh ann. Tá scoileanna ag 

streachailt le heaspa tacaíochta anuas ar na deacrachtaí atá acu dul i ngleic le 

dúshláin bhunúsacha oideachais gan trácht a bheith ag iarraidh taifead cruinn agus 

cothrom le dáta a chur ar fáil. Níl ann do thaifead ar bith i gcás na n-iarratas ar 

dhíolúintí ach an oiread. Níor mhór anailís cheart a dhéanamh ar na figiúirí cuí agus 

go mbeidh rochtain ar an bhfaisnéis chéanna lena chinntiú nach bhfuil aon chur i gcéill 

ann i dtaca le hinmharthanacht na Gaeilge sa chóras oideachais ar mhaithe le beartais 

fhianaisebhunaithe a sholáthar ar an ábhar seo. 

Chuir an Comhchoiste fáilte roimh an méid ar éirigh leis an mbeartas don Oideachas 

sa Ghaeltacht a bhaint amach agus an chaoi ar tháinig réimse leathan rudaí faoi aon 

bheartas amháin. Murab ionann is an beartas sin, ceann de na deacrachtaí is mó le 

beartas na ndíolúintí ná nach bhfuil na beartais oideachais ag teacht lena chéile – tá 

na dúshláin agus na deacrachtaí seo ag feidhmiú i bhfolús. Ós rud é gur cuireadh tús 

leis an bpróiseas comhairliúcháin don Ghaeloideachas lasmuigh den Ghaeltacht i mí 

Eanáir 2023 agus nach fios go fóill cén uair go díreach a fhoilseofar an beartas sin, 

agus ré feidhme reatha an Pholasaí don Oideachas Gaeltachta ag teacht chun deiridh 

gan mhoill, caithfear a chinntiú go mbeidh tuilleadh comhordaithe á chur i bhfeidhm 

agus go rachfar i ngleic le ceist níos leithne fad is a bheidh sé seo á chur le chéile: 

cén sprioc atá ag an Rialtas i leith na Gaeilge trí chéile don tsochaí? 

Ó tháinig deireadh le breithniú an Chomhchoiste ar cheist na ndíolúintí, tháinig sé 

chun cinn go bhfuil dalta amháin as ochtar anois ag fáil díolúine ó staidéar a dhéanamh 

ar an nGaeilge de réir na bhfigiúirí is déanaí, rud a léiríonn go bhfuil cúrsaí ag dul in 

olcas. Ní thagann an córas nua i gcás na ndíolúintí leis an taighde oideachasúil ar an 

oideachas uilechuimsitheach ná leis na bealaí is éifeachtaí le freastal ar pháistí a bhfuil 

sainriachtanais oideachais acu. Séanann an córas reatha – nach bhfuil ag feidhmiú 

mar is ceart de réir cosúlachta – oidhreacht teanga agus buntáistí cognaíocha an 

dátheangachais ar chéatadán suntasach daltaí. Tá deacrachtaí ann sa chóras ó 

thaobh cúrsaí sceidealaithe agus uaireanta oibre de, cuir i gcás, toisc go mbíonn sé 

de nós ag roinnt scoileanna uaireanta tacaíochta foghlama le haghaidh ábhair scoile 

eile a reáchtáil le linn uaireanta teagaisc na Gaeilge, cuirtear iallach ar thuismitheoirí 

rogha a dhéanamh dá gcuid daltaí idir tacaíocht foghlama a lorg dóibh nó tabhairt faoi 

fhoghlaim na Gaeilge, rud nach bhfuil ceart ná cóir. Níor cheart go mbreathnófar ar 

dhíolúine ó staidéar a dhéanamh ar an nGaeilge mar réiteach riaracháin ar 

dheacrachtaí foghlama agus ar ualach oibre na ndaltaí. 

An t-aon rud a dhéantar le córas reatha na ndíolúintí ná aird a bhaint ó chroí na 

faidhbe: na deacrachtaí a bhíonn ag foghlaimeoirí scoile agus an tslí is fearr chun 

freastal orthu. In áit díolúine a bhronnadh ar dhaltaí scoile mar réiteach ar an strus nó 

eile, ba cheart go mbeadh an Roinn Oideachais ag déanamh a seacht ndícheall 

múinteoirí a chumasú le straitéisí agus acmhainní teagaisc idirdhealaithe agus 

difreáilte a fhorbairt a laghdóidh strus sa seomra ranga. Nuair a bhí an tAire 

Oideachais os comhair an Chomhchoiste ag deireadh mhí Dheireadh Fómhair 2022, 

dúirt sí gur aithin sí dualgas na Roinne Oideachais an Ghaeilge a chur chun cinn, ach 

ar an láimh eile, go raibh ‘dualgas cúraim’ uirthi mar Aire freastal ar dhaltaí scoile a 

raibh deacrachtaí acu leis an teanga.  

Feictear don Chomhchoiste, áfach, nár cheart don Aire an dá dhualgas sin a chur in 

adharca a chéile. Ní léiriú ar chúraimí an Aire é nuair a bronnadh beagnach dhá 

chúigiú de dhíolúintí go hearráideach sular tháinig ciorcláin 2019 i bhfeidhm ach an 

oiread. Go deimhin, aithníonn an Comhchoiste go mbíonn cásanna annamha agus 

eisceachtúla ann nuair nach féidir le daltaí scoile tabhairt faoi fhoghlaim an dara 

teanga tar éis don chóras oideachais – múinteoirí, cúntóirí agus tacaíochtaí eile nach 

iad – a chur ar fáil chun cabhrú leis na daltaí an dara teanga a fhoghlaim. Tá na critéir 

reatha i gcás na ndíolúintí, áfach, i bhfad róscaoilte agus doiléir don chóras trí chéile. 

Anuas air sin, tá anailís chomparáideach curtha i dtoll a chéile ag an gComhchoiste 

ar chásanna i dtíortha san Eoraip agus níos faide i gcéin a thugann léargas ar na 

bealaí éagsúla atá ann freastal ar a leithéid de shainriachtanais oideachais i gcás 

foghlaim teangacha. Leis an gcur chuige fianaisebhunaithe seo, léirítear go bhféadfaí 

tacú le daltaí scoile a bhfuil sainriachtanais oideachais orthu an gnáthscrúdú scríofa a 

dhéanamh don dara teanga, cuir i gcás, agus go bhféadfaidís tabhairt faoin scrúdú 

béil amháin in áit an scrúdú labhartha agus scríofa araon a dhéanamh. 

Níor mhaith leis an gComhchoiste go mbreathnófaí air amhail is go bhfuil sé ag imirt 

cos ar bholg orthu siúd a mbíonn deacrachtaí acu le foghlaim agus sealbhú an dara 

teanga, go mórmhór iad siúd a bhfuil sainriachtanais oideachais acu. Is í fírinne an 

scéil ná gurb é a mhalairt atá ag teastáil uainn: creideann muid gur cheart don Roinn 

Oideachais athbhreithniú ón mbonn a dhéanamh ar na critéir reatha a bhaineann le 

díolúine a fháil ón nGaeilge agus cur leis an oideachas uilechuimsitheach dá réir. Is 

féidir amhlaidh a bhaint amach trí acmhainní, tacaíochtaí agus ionchur difreáilte a 

úsáid i gcás na ndaltaí a bhfuil na sainriachtanais oideachais acu agus d’fhéadfadh an 

tAire Oideachais forálacha a chur i bhfeidhm chun codanna den siollabas a chur in 

oiriúint do riachtanais na ndaltaí. Chinnteodh sé sin nach séanfaí deiseanna ar dhaltaí 

tabhairt faoi fhoghlaim na Gaeilge sa chóras oideachais agus go bhféadfaidís tairbhe 

a bhaint as deiseanna fostaíochta amach anseo, go háirithe agus an Rialtas ag súil le 

tuilleadh daoine dátheangacha – a mbeidh Gaeilge agus Béarla líofa acu – a earcú 

don tseirbhís phoiblí faoin mbliain 2030 gan trácht ar na deiseanna in institiúidí an 

Aontais Eorpaigh ó bhain an Ghaeilge stádas iomlán oifigiúil amach sa bhliain 2021. 

B’fhusa an méid sin a chinntiú ach freastal ar riachtanais na ndaltaí agus an misneach 

sin a thabhairt dóibh leanúint le foghlaim na Gaeilge trí na tacaíochtaí cuí a chur ar fáil 

dóibh seachas ceap milleáin a dhéanamh den Ghaeilge ar mhaithe le deacrachtaí 

riaracháin a shárú.  

Cuireann córas reatha na ndíolúintí ina luí go bréagrach ar dhaltaí scoile go bhfuil 

foghlaim na Gaeilge deacair i gcomparáid le teangacha eile agus gurb ann do dhaoine 

áirithe nach bhfuil sé ar a gcumas acu í a fhoghlaim, rud nach bhfuil fíor ar chor ar 

bith. Baineann an córas reatha an brú chun freastal ar dhaltaí an chórais oideachais 

agus cuireann sé an t-ualach ar thuismitheoirí chun teacht i dtarrtháil ar a gcuid daltaí 

gan ábhar scoile a fhoghlaim a mhaítear  go contráilte atá ródheacair dóibh nó 

tacaíocht foghlama a lorg a bhíonn ar siúl le linn uaireanta teagaisc na Gaeilge. Seans 

gurb é sin an léiriú is suntasaí ar an gcaoi  a bhfuil roinnt daltaí scoile ag foghlaim an 

dara teanga cé go bhfuil díolúine acu ón nGaeilge ach go bhfuil siad ag foghlaim 

teangacha iasachta eile mar sin féin. Más féidir leo sin a dhéanamh, níl aon chúis ann 

nach mbeidís in ann an Ghaeilge a fhoghlaim. Ní hí an Ghaeilge is cúis leis an bhfadhb 

– ba cheart go mbeadh an Roinn Oideachais ag baint leas aisti mar chuid den réiteach.  

Thar ceann Chomhaltaí an Chomhchoiste, ba mhaith liom buíochas a ghabháil leis na 

dreamanna a tháinig os ár gcomhair agus a chuir castachtaí na ceiste seo faoinár 

mbráid. Anuas air sin, ba mhaith liom aitheantas a thabhairt do Sheirbhísí Taighde 

agus Leabharlainne Thithe an Oireachtais agus d’obair an Lárionaid Eorpaigh um 

Thaighde agus Doiciméadú Parlaiminteach as an tsárobair a rinne siad ar an anailís 

chomparáideach ar chás na ndíolúintí san Eoraip agus i gCeanada. Is mór againn go 

raibh an fhaisnéis sin againn chun machnamh críochnúil a dhéanamh ar chás na 

ndíolúintí don Ghaeilge in Éirinn agus chun cabhrú linn teacht ar na réitigh ab fhearr 

chun na dúshláin a shárú i dtaca leo amach anseo. Tá súil againn go ndéanfaidh an 

tAire Oideachais amhlaidh.  

Is chuige sin a bheartaigh an Comhchoiste an tuarascáil seo a chomhaontú ar an 1 

Feabhra 2024 agus í a leagan faoi bhráid Thithe an Oireachtais ar an 7 Feabhra 2024. 

 

 

______________________________ 

An Teachta Dála Aengus Ó Snodaigh 
Cathaoirleach 
 
1 Feabhra 2024 

Tátail agus Príomh-Mholadh an Chomhchoiste 

Príomh-mholadh an Chomhchoiste: 
Molann an Comhchoiste go gcuirfidh an tAire Oideachais deireadh le córas 

díolúine na Gaeilge agus go gcuirfidh sí cur chuige nua i bhfeidhm i leith 

fhoghlaim an dara teanga.  

Tá an moladh thuasluaite á dhéanamh ag Comhchoiste na Gaeilge, na Gaeltachta 

agus Phobal Labhartha na Gaeilge bunaithe ar na tátail a bhaineamar as an 

mbreithniú agus an dianmhachnamh a rinneamar ar an bhfianaise ar fad a leagadh 

faoinár mbráid, chomh maith lenár dtaighde féin ar an méadú as cuimse atá tagtha ar 

líon na ndíolúintí don Ghaeilge mar ábhar scoile faoin gcóras reatha – faoi mar atá á 

mbronnadh ag príomhoidí ar dhaltaí scoile.  

Níl córas díolúine – atá dírithe i gcoinne foghlaim teanga, go mórmhór i gcás staidéar 

na Gaeilge – feiliúnach chun dul i ngleic leis na bhfadhb a bhaineann le daltaí a bhfuil 

fíordheacrachtaí bunúsacha, follasacha agus cruthaithe acu agus iad ag iarraidh an 

dara teanga a fhoghlaim. Aithníonn an Comhchoiste go bhfuil líon beag daltaí ann, a 

bhfuil na fíordheacrachtaí seo acu ag iad ag foghlaim teangacha nach í an teanga 

dúchais ná teanga baile í. 

Ba léir don Chomhchoiste sa bhfuil sa chóras reatha díolúintí ach lear mór díolúintí a 

bhronnadh ar dhaltaí agus é ag iarraidh an deis a thapú éascaíocht a dhéanamh do 

dhaoine lena chinntiú nach mbeidh gá dá bpáistí an Ghaeilge a fhoghlaim toisc nár 

mhaith leo go ndéanfaidís amhlaidh. 

Ba léir don Chomhchoiste go bhfuil córas reatha na ndíolúintí lochtach agus 

mífheiliúnach don fheidhm a maítear a bhaineann leis – is é sin: díolúine a thabhairt 

do dhaltaí a bhfuil fíordheacrachtaí acu an dara teanga a fhoghlaim. Ina áit sin, tá 

dochar agus leithcheal á ndéanamh ar níos mó ná bealach amháin. 

• Tá sé ag baint an deis ó dhaltaí, ar a mbronntar díolúine, a dteanga dúchais a 

fhoghlaim agus a úsáid – a bpríomhtheanga mar Éireannaigh. 

• Tá sé ag cur foghlaim teangacha eile chun tosaigh ar an teanga náisiúnta. 

• Tá sé ag cur isteach ar obair na múinteoirí agus cuireann sé brú míchothrom 

orthu. 

• Tá sé ag cruthú deighilt idir na daltaí atá ag foghlaim na Gaeilge agus iad siúd 

nach bhfuil. 

• Tá sé ag cur chóras oideachais na scoileanna trí chéile as riocht 

• Tá sé ag teacht salach ar alt 9 den Acht Oideachais 1998, a leagann dualgas 

ar gach scoil oideachas a chur ar fáil ‘do mhic léinn ar oideachas é is cuí dá 

gcumas agus dá riachtanais’.1 

Léiríodh don Chomhchoiste má bhíonn fadhb ag daltaí an dara teanga a fhoghlaim, 

go gciallaíonn sé sin go mbíonn an fhadhb chéanna acu i gcás gach dara teanga. Is 

ráiteas seafóideach é atá gan chiall nuair a maítear go mbíonn deacrachtaí foghlama 

ann i gcás fhoghlaim na Gaeilge ach nach mbíonn a leithéid ann i gcás teangacha 

eile. 

Sa chomhthéacs sin, comhaontaíonn an Comhchoiste nach bhfuil sé ceart ná cóir 

gurb é an rogha atá ann faoin gcóras díolúine faoi láthair ná díolúine a dheonú mar an 

gcéad rogha do dhaltaí a léiríonn go bhfuil fíordheacrachtaí bunúsacha, follasacha 

acu agus iad ag lorg díolúine ó staidéar a dhéanamh ar an nGaeilge in áit tacaíochtaí 

agus acmhainní oideachasúil breise a chur ar fáil dóibh. Ba cheart go mbreathnófaí ar 

riachtanais shainiúla na ndaltaí sin ar dtús báire i gcónaí agus, uaidh sin, go ndéanfaí 

socruithe éagsúla agus difreáilte idir churaclam, oideolaíocht, agus measúnú chun 

foghlaim an dara teanga a éascú le haghaidh na ndaltaí sin. Anuas air sin, níor cheart 

go mbronnfaí díolúine ar bith ar dhaltaí go dtí go mbeidh an chéad bhliain curtha díobh 

san iar-bhunscoil. 

Ba léir don Chomhchoiste go bhfuil na critéir i dtaca leis an córas reatha díolúintí 

(ciorcláin 0054/2022; agus 0055/2022) róscaoilte. Aithníonn an Comhchoiste nach 

bhfuil fhaisnéis chruinn, atá cothrom le dáta, ar fáil i gcás líon na ndíolúintí a bhí á lorg 

agus á mbronnadh, chomh maith leis na cúiseanna dearbhaithe a thugtar mar 

thacaíocht leis na hiarratais a dhéantar chun díolúine a lorg.  

D’aithin an Comhchoiste nár mhór a chinntiú go n-aistreofaí an fhaisnéis chuí ó 

bhunscoileanna go hiar-bhunscoileanna agus uaidh sin, go dtabharfaidh an tAire 

Oideachais acmhainní breise do scoileanna a bhfuil céatadán ard daltaí iontu a bhfuil 

 
1 Alt 9, An tAcht Oideachais 1998 

Córas Bronnta na nDíolúintí i leith na Gaeilge ag Leibhéal na Bunscoile agus na hIar-Bhunscoile

Leathanach 8 de 78

http://www.acts.ie/ga.act.1998.0051.3.html#partii-sec9
https://www.gov.ie/en/circular/f33d5-exemptions-from-the-study-of-irish-post-primary/
http://www.acts.ie/ga.act.1998.0051.3.html#partii-sec9


COMHCHOISTE NA GAEILGE, NA GAELTACHTA AGUS PHOBAL LABHARTHA NA GAEILGE 

Leathanach 9 de 78 
 

fíordheacrachtaí bunúsacha agus follasacha acu i leith foghlaim an dara teanga agus 

go bhfuil sé sin léirithe acu. 

Is é tuairim an Chomhchoiste gurb é an chéad chur chuige i gcás daltaí a bhfuil 

fíordheacrachtaí bunúsacha agus follasacha acu agus gur léiríodh iad seo ná go 

ndéanfaí gach idirghabháil phraiticiúil agus réamhghníomhach – acmhainní breise a 

sholáthar do scoileanna ina measc – chun deacrachtaí foghlama na ndaltaí sin a shárú 

sula ndéanfaí díolúine a bhronnadh ar dhaltaí gan an dara teanga sin a fhoghlaim. 

Níor cheart go ndéanfaí iarratas chun díolúine a lorg ó fhoghlaim an dara teanga go 

dtí go dtabharfar an deis do dhaltaí an teanga sin a fhoghlaim ar dtús. Tá an 

Comhchoiste go mór den tuairim gurb iad síceolaithe oideachais na Roinne 

Oideachais an t-aon dream amháin atá cáilithe agus oilte chun tabhairt faoin obair seo 

agus nach bhfuil an cháilíocht ná an oiliúint ag príomhoidí scoile a leithéid de 

chinneadh a dhéanamh. Sa chás eisceachtúil gur léirítear nach féidir le daltaí na 

deacrachtaí foghlama sin a shárú, gur faoin síceolaí oideachais a bheadh sé an 

cinneadh sin a dhéanamh, ar an mbunús gur bailíodh fianaise chuimsitheach agus 

chríochnúil ar dheacrachtaí foghlama na ndaltaí sin – nár chóir go ndéanfaí an 

Ghaeilge a theagasc do na daltaí céanna.  

Anuas ar an moladh thuasluaite maidir le cás na ndíolúintí, chomhaontaigh an 

Comhchoiste an chomhairle seo thíos a chur ar an Aire Oideachais ar mhaithe le 

stádas na Gaeilge a threisiú mar ábhar scoile agus chun an tacaíocht chuí ar chur ar 

fáil do mhúinteoirí agus do dhaltaí araon: -  

• Go gcinnteofar go mbeidh múineadh an dara teanga ag an mbonnleibhéal ar 

fáil do dhaltaí, a bhfuil deacrachtaí foghlama acu an dara teanga a fhoghlaim 

ag leibhéal na Sraithe Sóisearaí agus Sinsearaí. Tabharfaidh sé seo aitheantas 

don éagsúlacht cumais teanga a bhíonn ag daltaí agus tabharfaidh sé an deis 

dóibh an dara teanga a shealbhú i dtimpeallacht foghlama gan bhrú. 

• Go gcinnteofar go mbeidh an scrúdú béil ina dhlúthchuid de scrúduithe Gaeilge 

na Sraithe Sóisearaí agus Sinsearaí agus go mbeadh céatadán níos airde ag 

dul i dtreo thoradh an scrúdaithe dheiridh sin dá réir. 

Córas Bronnta na nDíolúintí i leith na Gaeilge ag Leibhéal na Bunscoile agus na hIar-Bhunscoile

Leathanach 9 de 78



Córas na nDíolúintí i leith staidéar na Gaeilge ag an leibhéal iarbhunscoile 

Leathanach 10 de 78 
 

• Go gcinnteofar go ndéanfaí tuilleadh taighde chun tábhacht na Gaeilge a léiriú 

mar chuid d’fhorbairt chognaíoch, feasacht teanga, oideachas saoránachta 

agus oideachas cultúrtha na ndaltaí scoile. 

• Go gcinnteofar go léireofar agus go bhfógrófar – i gcomhpháirtíocht leis an 

Rialtas trí chéile – an fheidhm lárnach atá ag an nGaeilge i sochaí na hÉireann, 

go mórmhór na deiseanna gairmiúla atá ann, fud fad na seirbhíse poiblí agus 

taobh amuigh di. Is ionann deiseanna gairmiúla a cheilt ar dhaltaí agus an deis 

an Ghaeilge a fhoghlaim a bhaint díobh. 

• Go gcinnteofar go mbeidh scrúduithe caighdeánaithe ar fáil i mbunscoileanna 

lán-Bhéarla lena chinntiú go mbeidh dóthain fianaise agus cruthúnas oibiachtúil 

ann ar chaighdeán teagaisc agus ar fhoghlaim na Gaeilge sna scoileanna sin 

chomh maith leis dul chun cinn atá á dhéanamh ag daltaí scoile. Beidh a leithéid 

de chur chuige ar comhchéim leis na scrúduithe caighdeánaithe atá ann don 

Bhéarla agus do Mhatamaitic cheana féin. 

• Go gcinnteofar go mbeidh an Fráma Tagartha Comónta Eorpach: foghlaim, 

teagasc, measúnú i gcroílár an bheartais nua, agus go gceanglóidh sé foghlaim 

na Gaeilge leis an bhfoghlaim sa réamhscoil chomh fada leis an tríú leibhéal. 

Réiteach a bheidh anseo a chuideoidh go mór le difreálú an churaclaim a chur 

in oiriúint do riachtanais foghlama na ndaltaí, gan imeallú a dhéanamh orthu sa 

seomra ranga Gaeilge. 

• Go gcinnteofar go ndéanfar iniúchadh fuarchúiseach ar bheartas uile an Stáit i 

leith na Gaeilge sa chóras oideachais, agus i leith theagasc agus fhoghlaim na 

Gaeilge sna scoileanna a chur sa siúil. 

• Go gcinnteofar go ndéanfar athbhreithniú iomlán ar churaclam na Gaeilge 

trasna an churaclaim foghlama. Ba cheart dó tacaíocht a chur ar fáil do 

mhúinteoirí cáilithe agus d’ábhair oidí araon, straitéisí teagaisc a chur le chéile 

agus in oiriúint do riachtanais na bhfoghlaimeoirí ar fad. Ba cheart go mbeidh 

an t-athbhreithniú agus na straitéisí teagaisc seo mar chuid de bheartas iomlán 

i leith an chórais oideachais ón réamhscoil go dtí an tríú leibhéal agus go 

gcuirfear in oiriúint é don Ghaeloideachas agus don oideachas Gaeltachta. 

1. Ceist na nDíolúintí i gcás na Gaeilge 

1.1 Forléargas 

Tá díolúintí á mbronnadh i scoileanna príomhshrutha in Éirinn ó na 1970idí i leith; 

rinneadh é seo chun freastal ar dhaltaí a raibh riachtanais foghlama tromchúiseacha 

acu. Ó na 1990idí ar aghaidh, bronnadh díolúine ar thrí phríomhchúis: daltaí ag teacht 

go hÉirinn ó thíortha eile; daltaí a fuair a gcuid oideachais thar lear; nó daltaí a raibh 

míchumas foghlama acu. Sa bhliain 1999, bhí díolúine ó staidéar na Gaeilge ag 2.5% 

de dhaltaí iarbhunscoile, rud go bhféadfaí a mhaíomh a bhí annamh agus eisceachtúil. 

Ar an láimh eile, sa bhliain 2021, bhí díolúine ó staidéar na Gaeilge ag 10.5% de 

dhaltaí iarbhunscoile. 

Ba léir don Chomhchoiste le linn dó cíoradh a dhéanamh ar cheist na ndíolúintí go 

bhfuil léirthuiscint níos fearr anois ar na buntáistí a bhainfidh na daltaí ar fad as 

deiseanna foghlama teanga sa dá theanga. Is mór an méid eolais agus tuisceana atá 

tagtha chun cinn maidir le sealbhú teanga agus na buntáistí teanga leis an 

dátheangachas i gcás leanaí a bhfuil riachtanais speisialta oideachais acu. I 

dtuarascáil taighde ó Chigireacht na Roinne Oideachais, tugadh le fios go mbaineann 

gach dalta tairbhe as an dara teanga a fhoghlaim – daltaí a bhfuil riachtanais speisialta 

oideachais acu san áireamh, nuair a dhéantar difreálú cuí orthu.  

Thug an Comhchoiste suntas don fhianaise go bhfuil daltaí ag tabhairt droim láimhe 

don Ghaeilge toisc go ndeonaítear an díolúine go róphras. Seo treocht a d’éirigh ní ba 

ghéire leis an gciorclán a tugadh isteach sa bhliain 2019. Tá impleachtaí 

tromchúiseacha ann do thodhchaí na Gaeilge le leathnú fairsinge na ndíolúintí mar 

gheall ar an gciorclán is deireanaí a tháinig i bhfeidhm sa bhliain 2022 agus trí na 

leasuithe atá á moladh ar an gceann ‘athbhreithnithe’ seo. 

Níor mhór dearcadh an Stáit i leith an dátheangachais a chíoradh, mar sin. Níl sé mar 

sprioc ag an Stát na buntáistí a cruthaíodh go heolaíoch a chur faoi bhráid tuismitheoirí 

nó faoi bhráid daltaí a bhíonn ag lorg díolúine chun go dtuigfidís go bhféadfaidís na 

buanna seo a chailleadh agus iad ag glacadh cinneadh i dtaobh na díolúine a lorg. 

Níor mhór i bhfad níos mó tacaíochta a chur ar fáil don ghaeloideachas chun go 

mbeidh sé in ann feachtas poiblíochta agus bolscaireachta mór a chur ar bun a 

rachadh i bhfeidhm ar an bpobal trí chéile i dtreo go mbeadh níos lú tola ar 

thuismitheoirí droim láimhe a thabhairt don Ghaeilge in oideachas agus i dtógáil a 

gcuid daltaí. Anuas air sin, caithfidh an Stát an dátheangachas a chur chun cinn go 

straitéiseach ar bhealach comhtháite agus go réamhghníomhach freisin. 

D'aithin an Comhchoiste nach bhfuil an locht ar thuismitheoirí ná ar na scoileanna, 

áfach. Easpa ceannasaíochta agus cinntí nár glacadh leo – agus nach nglactar leo go 

fóill – ba chionsiocair leis seo. Is teanga í an Ghaeilge cosúil le teanga ar bith eile – is 

féidir í a fhoghlaim agus is féidir foghlaim tríd an teanga. An easpa atá anseo ná easpa 

ceannasaíochta agus tacaíochta ón Stát. Go deimhin, tá ráitis, straitéisí agus beartais 

ann ach tá an córas fós lochtach. Dá mbeadh na beartais agus na straitéisí ag feidhmiú 

chomh maith agus a d’fhéadfaidís, agus dá dtabharfaí na tacaíochtaí cuí do dhaltaí 

scoile, seans nach mbeadh aon chaint ann ar dhíolúintí ar chor ar bith.  

Mar sin féin, tháinig an Comhchoiste leis an tuairim gur cheart díolúine a bhronnadh i 

gcásanna annamha agus eisceachtúla (2-3%) chun cabhrú leis na daltaí is leochailí: 

daltaí ag a bhfuil deacrachtaí foghlama tromchúiseacha de bharr éagmais nó easord 

sainaitheanta; nó daltaí inimirceacha a bhfuil dúshláin mhóra le sárú acu. Má 

bhronntar díolúintí ar dhaltaí, mar sin fein, bheadh an Comhchoiste ag moladh gur 

díolúine ón dara teanga a bheadh á bronnadh orthu agus nach díolúine ón nGaeilge 

amháin a bheadh i gceist. Chonacthas don Chomhchoiste nár cheart díolúine a 

bhronnadh do dhaltaí áirithe ach i gcúinsí teoranta amháin, agus faoi chritéir a bheadh 

docht agus teann. Níor mhór dianmhonatóireacht leanúnach a bheith ar chur i 

bhfeidhm na gcritéar sin. Ba cheart athbhreithniú ó bhonn a dhéanamh ar an gcóras 

reatha, i bhfianaise na ndeacrachtaí soiléire a bhaineann leis. 

Thug roinnt mhaith finnéithe le fios don Chomhchoiste gur chreid siad nár éirigh le 

Ciorclán 0054/2022 athbhreithniú suntasach a dhéanamh ar Chiorclán 0052/2019 

agus nár rinneadh comhairliúchán sásúil le páirtithe leasmhara ag an am. Theastaigh 

ó Chiorclán 0054/2022 a chinntiú nach ndeonófaí na díolúintí don Ghaeilge ach 

amháin i gcásanna eisceachtúla agus go mbeidh an deis ag gach duine an Ghaeilge 

a fhoghlaim ag an mbunscoil. Níor cheart go dtiocfadh an cinneadh díolúine a dheonú 

chun cinn ach amháin más léir nach bhfuil an dalta ag baint tairbhe as an dara teanga 

a fhoghlaim agus, nuair nár éirigh le hidirghabháil leanúnach eile – cosúil leis an 

difreálú cuí – ar feadh tréimhse shuntasach.  

Sa bhliain 1999, ceadaíodh díolúintí i gcás 2.5% de dhaltaí, rud a thiocfadh leis an 

gcur síos ar chásanna ‘annamha agus eisceachtúla’ faoi mar a leagadh amach i 

gCorclán 12/96. Chonacthas méadú suntasach sna blianta ina dhiaidh sin i gcás daltaí 

a fuair díolúine ó staidéar na Gaeilge: ag ardú go beagnach 11% sa bhliain 2010 agus 

a laghdaigh arís go 9.2% sa bhliain 2016. Is mór an méid na figiúirí seo agus dúirt 

Cumann Múinteoirí Éireann nach féidir féachaint orthu seo mar chásanna annamha 

agus eisceachtúla.  

Ó bhí 2019 ann, is féidir le príomhoidí scoile díolúintí a dheonú ar dhaltaí gan diagnóis 

a fháil nó a lorg ó shíceolaí oideachais cáilithe. Faoi Chiorclán 12/96, le linn na bliana 

acadúla 2016-2017, bhí 5,385 dalta cláraithe i mbunscoileanna agus díolúine acu ón 

nGaeilge. Ba é an chúis ba choitianta a tháinig chun cinn gurbh ann dó sin mar gheall 

ar dheacrachtaí foghlama. Ardaíodh pointe suntasach don Chomhchoiste faoin gcaoi 

nach bhfuil ach síceolaí amháin le haghaidh gach 18 scoil ar fud an Stáit faoi scéim 

na Seirbhíse Náisiúnta Síceolaíochta Oideachais ach ós rud é nach bhfuil ach 183 lá 

sa scoilbhliain, cuireadh brú ar na síceolaithe sin. Dúradh leis an gComhchoiste go 

bhfuil scéimeanna eile ar fáil ar fud na tíre, áit nach bhfuil scéim na Seirbhíse Náisiúnta 

Síceolaíochta Oideachais ar fáil agus anuas air sin, tá scéim eile i bhfeidhm áit ar féidir 

le tuismitheoirí – a bhfuil an t-airgead acu – síceolaithe príobháideacha a thabhairt 

isteach sa scoil. Mar sin féin, cé nach bhfuil an cinneadh i lámha na síceolaithe a 

thuilleadh, faoi mar a leagtar amach i gCiorclán 2022, feictear don Chomhchoiste go 

bhfuil níos mó brú ar phríomhoidí ná mar a bhí ach go mbíonn sé ag teacht ón gcóras 

agus ó thuismitheoirí – níor fhreastail na leasuithe sna ciorcláin nua air sin.  

 

 

 

 

  

Córas Bronnta na nDíolúintí i leith na Gaeilge ag Leibhéal na Bunscoile agus na hIar-Bhunscoile

Leathanach 13 de 78



Córas na nDíolúintí i leith staidéar na Gaeilge ag an leibhéal iarbhunscoile 

Leathanach 14 de 78 
 

Tá anailís déanta maidir le líon na ndíolúintí ag an mbunleibhéal ar na figiúirí de dhaltaí 

a fuair díolúine de bharr míchumas foghlama ó 2016. Feictear thíos go raibh titim ag 

an mbunleibhéal in 2019 ach go bhfuil an treocht ag dul in airde arís. Meastar go raibh 

baint ag na ciorcláin nua nó Covid leis sin. 

Sonraí Staitistiúla idir 2017 agus 20222 
An Leibhéal Bunscoile 

Bliain Líon na nDíolúintí i 
bhFeidhm 

Líon iomlán ar 
rolla na 
mBunscoileanna 

Céatadán a bhfuil 
díolúine Gaeilge 
acu 

2017-2018 18,301 555,241 3.3% 

2018-2019 16,535 559,548 3.0% 

2019-2020 14,033 559,365 2.5% 

2020-2021 11,672 553,003 2.1% 

2021-2022 10,321 546,106 1.9% 

 

An Leibhéal Iarbhunscoile 

Bliain Líon na nDíolúintí i 
bhFeidhm 

Líon iomlán ar 
rolla na n-
Iarbhunscoileanna 

Céatadán a bhfuil 
díolúine Gaeilge 
acu 

2017-2018 33,476 357,408 9.4% 

2018-2019 34,285 362,899 9.4% 

2019-2020 36,592 371,450 9.9% 

2020 – 
2021 

37,444 379,184 9.9% 

2021 – 
2022 

41,158 391,698 10.5% 

 
2 An Roinn Oideachais, An tAonad um Beartais Churaclaim agus Measúnachta, Meán Fómhair 2023.  
Thug an Roinn Oideachais le fios nach ndéantar idirdhealú idir daltaí a bhfuil sainriachtanais 
oideachais acu agus leanaí a fuair a gcuid oideachais thar lear i gcás na ndíolúintí toisc go ndéantar 
breithniú ar chás gach dalta ar mhaithe le cúinsí an dalta féin. 

1.2 Athbhreithniú ar Chiorclán 2019 

Gheall an Roinn Oideachais, tar éis iarratais a fháil ó roinnt páirtithe leasmhara, go 

ndéanfaí athbhreithniú tosaigh ar chiorcláin 2019 tar éis dhá bhliain. Dúirt an Roinn 

gur cuireadh éagsúlacht mhór fianaise agus breithnithe san áireamh san athbhreithniú 

sin. Mhaígh an Roinn gurbh eol di an ríthábhacht a bhain leis an nGaeilge agus le cur 

chun cinn na teanga sa chóras oideachais, rud a bhí mar threoirphionsabal san 

athbhreithniú. Fuarthas roinnt mhaith fiosruithe ar an nguthán agus breis is 1,000 mír 

chomhfhreagrais, formhór díobh ag teacht ó thuismitheoirí a bhí ag lorg díolúintí dá 

bdaltaí. Thug an Roinn le fios gur bhain cuid mhaith díobh le cásanna a raibh 

riachtanais speisialta oideachais i gceist.  

Dúirt an Roinn gur scríobh an tOmbudsman do Leanaí chuig an Roinn Oideachais faoi 

líon áirithe cásanna nuair nár deonaíodh díolúine do pháistí a raibh riachtanais 

speisialta oideachais acu. Chuir Oifig an Ombudsman cás-staidéar san áireamh ina 

tuarascáil bhliantúil sa bhliain 2021 maidir le díolúintí ón nGaeilge.3  

Thug an Roinn Oideachais le fios gur athdhearbhaíodh san athbhreithniú go bhfuil 

cohórt leanaí ann a bhfuil riachtanais iomadúla agus seasmhacha acu a chuireann 

bac suntasach orthu a bheith rannpháirteach ina gcuid foghlama agus i saol na scoile.  

Bheadh dúshláin laethúla roimh leanaí a mbeadh riachtanais speisialta oideachais acu 

agus cheap an Roinn go mbeadh sé tábhachtach na fíordhúshláin sin a aithint agus 

nuair is féidir sin a dhéanamh, iarracht a dhéanamh iad a mhaolú agus tábhacht na 

Gaeilge a aithint ag an am céanna. 

Is mór an fhorbairt a tháinig ar chóras na ndíolúintí i gcaitheamh na mblianta. Léiríodh 

imní faoi líon na ndíolúintí a bhí á dtabhairt do dhaltaí agus leis an gciorclán is déanaí 

a chuir an Roinn in iúl go dtiocfadh laghdú ar an éileamh sin de bharr na n-athruithe a 

cuireadh i bhfeidhm. Faraor, léirigh na staitisticí is déanaí nach laghdú – ach a mhalairt 

– atá tagtha ar líon na ndíolúintí. Rinneadh athbhreithniú le linn phaindéim Covid-19 

ach chonacthas dó nach athbhreithniú ceart a bhí i gceist leis.  

Thug finnéithe le fios gur chuir an Roinn Oideachais tús le próiseas comhairliúcháin 

lochtach maidir le díolúintí i mí na Nollag 2018 agus d’eisigh an Roinn ciorcláin i mí 

 
3 An tOmbudsman do Leanaí, Tástáilte i leith Teacht Aniar Tuarascáil Bhliantúil an Ombudsman do 
Leanaí 2021, lth. 17 

Mheán Fómhair 2019 (0052/2019; agus 0053/2019) bunaithe ar chuid den aiseolas 

ón gcomhairliúchán. Tháinig fás 60% ar líon na ndaltaí iarbhunscoile a fuair díolúine 

de bharr míchumas foghlama le sé bliana anuas agus fás 25% idir 2019 agus 2021. 

Gheall an Roinn Oideachais go ndéanfaí athbhreithniú ar na ciorcláin (0052/2019; 

agus 0053/2019) tar éis dhá bhliain. Ní raibh an t-athbhreithniú sin cuimsitheach ar 

aon slí, dar le Sealbhú, agus chonacthas do Shealbhú freisin gur léirigh sé go soiléir 

go raibh oifigigh na Roinne den tuairim gur chuid den chóras oideachais iad na 

díolúintí agus go leanfaidh an scéal mar sin: pléitear leis na díolúintí mar cheist 

riaracháin seachas mar cheist oideachais. Ba léir don Chomhchoiste go bhfuil 

idirghabháil ag teastáil go géar má tá aon athrú le teacht ar an staid seo agus go 

gcaithfear coincheap na ndíolúintí a cheistiú. 

I gcás an chórais reatha, ba léir do roinnt mhaith páirtithe leasmhara go raibh 

fadhbanna ann ón tús. Aistríodh an cinneadh chun díolúintí a bhronnadh ar pháistí ó 

shíceolaithe go príomhoidí na scoileanna. Cuid den chúis a bhí leis seo ná costas 

agus castacht an phróisis a laghdú. Faraor, tá córas i bhfeidhm anois a bhfuil 

fadhbanna ag baint leis – titeann ualach an chinnidh ar an bpríomhoide. Níor mhór an 

cinneadh a bheith bunaithe ar eolas agus ar chruthúnas bailithe ón scoil ar an dalta 

agus ar an gcaoi a bhfeidhmíonn an dalta sin i nGaeilge. Tá an Comhchoiste den 

tuairim go bhfuil deiseanna d’éagsúlacht ollmhór sna cinntí seo toisc nach bhfuil aon 

dualgas ar scoileanna lán-Bhéarla scrúduithe caighdeánacha a dhéanamh i nGaeilge. 

Ceistíodh, mar sin, céard air go díreach a mbeadh na cinntí seo bunaithe: an dtitfidh 

an milleán ar bhoird bhainistíochta na scoileanna má dhéantar faillí ar dhaltaí i leith na 

Gaeilge? 

1.3 Próiseas Comhairliúcháin ar Athbhreithniú 2019 

Cé gur fáiltíodh roimh mhíreanna áirithe sna ciorcláin a d’eisigh an Roinn Oideachais 

in 2019, bhí ábhar imní ann ar an iomlán go dtiocfaidh méadú mór ar líon na ndaltaí a 

mbeadh díolúine acu. Tháinig an tuar faoin tairngreacht sin i bhfianaise méadú 25% ó 

bhí 2019 ann. 

 

Daltaí iarbhunscoile dar deonaíodh díolúine de bharr míchumas foghlama 2016-
20204 

 

Ní thagann an córas nua leis an taighde oideachasúil ar oideachas uilechuimsitheach 

agus na bealaí is éifeachtaí le freastal ar pháistí a bhfuil riachtanais speisialta 

oideachais acu: séanann an córas a n-oidhreacht teanga agus buntáistí cognaíocha 

an dátheangachais ar chéatadán suntasach daltaí. Bhí Sealbhú agus Cumann 

Disléicse na hÉireann ar aon intinn faoin gcaoi nach bhfuil córas na scoileanna ag 

feidhmiú mar is ceart: ó thaobh cúrsaí sceidealaithe agus ó thaobh uaireanta 

tacaíochta de, tá an chuma ar an scéal go gcaithfidh tuismitheoirí cinneadh a 

dhéanamh idir tacaíocht foghlama agus foghlaim na Gaeilge. Tá sé seo frith-

oideachasúil toisc nach bhfuil an curaclam ina iomláine á chur ar fáil do pháistí. Anuas 

air sin, dealraíodh go bhfuil daltaí scoile ann in mbunscoileanna lán-Ghaeilge – a 

mbeadh Gaeilge ar a gcumas acu agus a mbeadh discléisce orthu – agus go bhfuil 

príomhoidí sna scoileanna sin ag rá leo nach mbeidís in ann tacú leo má éiríonn siad 

as an nGaeilge. Níl sé seo ag teacht le spriocanna na Roinne faoin bPlean 

 
4 Aighneacht Phádraig Uí Dhuibhir a cuireadh faoi bhráid an Chomhchoiste ar an 12 Deireadh 
Fómhair 2022 

Gníomhaíochta 2021 ná faoin Acht um Oideachas do Dhaoine a bhfuil Riachtanais 

Speisialta Oideachais Acu, 2004.  

Sprioc 2: A chinntiú go mbíonn cothromas deiseanna san oideachas ag 

gach dalta agus go dtacaítear leo chun a n-acmhainneacht a 

chomhlíonadh. 

Dar leis an Acht céanna, ‘Caithfear oideachas a chur ar pháiste, a bhfuil riachtanais 

speisialta oideachais acu, i dtimpeallacht uilechuimsitheach le daltaí nach bhfuil na 

riachtanais chéanna acu, ach amháin má thagann na riachtanais sin salach ar 

riachtanais an pháiste sa mhéid is go gcuirfeadh sé isteach ar leas an pháiste sin’. 

Cháin páirtithe leasmhara cinneadh na Roinne Oideachais an próiseas 

comhairliúcháin a reáchtáil le linn na paindéime – tráth a bhí brú ar dhaltaí agus ar 

thuismitheoirí araon ó thaobh obair scoile agus obair bhaile de. Chonacthas dó nach 

raibh sé ceart ná cóir athbhreithiú a chur ar bun i rith an ama sin toisc nach dtugann 

sé léargas ionraic ná ceart ar an ábhar. Nuair a ardaíodh an fhadhb seo leis an Roinn, 

thug sí le fios gurbh í an t-aon cheist a cuireadh ar na scoileanna ná an raibh na 

ciorcláin soiléir. Ní athbhreithniú a bhí ansin, mar a chonacthas don Chomhchoiste, 

ach faillí ollmhór, go háirithe agus dhá bhliain curtha i gcrích anois ag iarraidh troid i 

gcoinne an phróisis lochtaigh seo. Próiseas lochtach a bhí ann nuair a tháinig ciorcláin 

isteach sa bhliain 2019 agus anois tá an t-athbhreithniú orthu siúd lochtach freisin. Ní 

nach ionadh mar sin gur ábhar imní é go leanfadh na dúshláin seo ag méadú – bíodh 

sé sin i gcás sholáthar múinteoirí, caighdeán na múinteoirí agus soláthar acmhainní. 

Chuir páirithe leasmhara áirithe fáilte roimh phlean na Comhairle Náisiúnta Curaclaim 

agus Measúnachta chun curaclam úr a fhorbairt do bhunscoileanna sna blianta amach 

romhainn. Tá fís nua á cruthú ag an gComhairle chun forbairt a dhéanamh ar 

churaclam a d’fheilfeadh don chéad ghlúin eile. I measc na bhforbairtí sin, táthar ag 

féachaint ar mhúineadh teangacha iasachta ag an leibhéal bunscoile. D’fháiltigh 

páirithe leasmhara áirithe roimh an smaoineamh seo ach léirigh siad imní go mbeadh 

ísliú céime ann arís don Ghaeilge, go háirithe sna scoileanna T2 ar mhaithe le spás a 

thabhairt don teanga iasachta. Tá deis iontach ag an gcóras oideachais an deis a 

thapú chun buntáistí an dátheangachais a úsáid le cur leis an tríú teanga a fhorbairt. 

Má tá líon na ndaltaí atá ag fáil díolúintí ón nGaeilge ag méadú, áfach, laghdóidh sé 

sin go mór an líon daltaí a mbeadh cumas an dátheangachais acu. 

Ba léir ón athbhreithniú cuimsitheach a rinne an Chigireacht ar bheartas agus 

cleachtas maidir le díolúintí ó staidéar na Gaeilge in 2018 nach raibh córas na 

ndíolúintí sásúil mar a bhí sé á chur i bhfeidhm. In áit an cheist a chur faoin mbunús a 

bhí le coincheap na ndíolúintí sa lá atá inniu ann áfach, thug siad faoi chóras lochtach 

a dheisiú. Níor cheart díolúine a bhronnadh ach amháin i gcásanna annamha agus 

eisceachtúla (2-3%) chun cuidiú leis na daltaí is leochailí sa chóras. Daltaí is ea iad le 

deacrachtaí foghlama tromchúiseacha de bharr éagmais nó easord sainaitheanta, nó 

daltaí inimirceacha a mbeadh dúshláin bhreise le sárú acu agus iad ag socrú isteach 

i gcóras oideachais coimhthíoch. 

Chonacthas don Chomhchoiste gur léirigh an taighde an tairbhe a bhaineann gach 

dalta eile as foghlaim an dara teanga. Fiú amháin daltaí a mbeadh riachtanais 

foghlama ar leith acu ar nós disléicse, éiríonn leo dul chun cinn maith a dhéanamh ag 

teacht lena gcumas sa chéad teanga. Taispeánann líon na ndaltaí a raibh díolúine acu 

ó staidéar ar an nGaeilge in 2016 agus a rinne staidéar ar theangacha eile don 

Teastas Sóisearach (67%) nach bhfuil a leithéid de rud ann agus sainmhíchumas 

foghlama teanga. Tá riachtanais speisialta oideachais, ar nós disléicse, diospraicse 

agus speictream an uathachais, ag 9.4% de dhaltaí i scoileanna lán-Ghaeilge agus 

dul chun cinn maith á dhéanamh acu.   

Toisc gurb ann don díolúine, tugann sé an teachtaireacht bhréagach d’fhoghlaimeoirí 

go bhfuil foghlaim na Gaeilge deacair agus go bhfuil daoine áirithe ann nach féidir leo 

an Ghaeilge a fhoghlaim. Dá bhrí sin, creideann roinnt tuismitheoirí go mbeidh sé 

ródheacair do dhaltaí an Ghaeilge a fhoghlaim agus gur cheart dóibh díolúine a lorg. 

Anuas air sin, baineann sé an brú ón gcóras freastal mar ba chóir ar na foghlaimeoirí 

uile agus cur chuige uilechuimsitheach a chur i bhfeidhm. Tá strus ar dhaltaí áirithe 

mar thoradh ar chur chuige teagaisc mí-oiriúnach. Ní hiad na díolúintí an réiteach air 

seo. 

Lena chois sin, má fhaigheann foghlaimeoirí teanga dóthain ionchuir i dteanga amháin 

nó dhá theanga – fiú dá mbeadh dúshlán tromchúiseach foghlama acu – fós féin, is 

féidir leo na teangacha sin a fhoghlaim. Chuir Sealbhú in iúl don Chomhchoiste go n-

éiríonn le daltaí i gcóras ilteangach in áit teanga amháin a fhoghlaim ar dtús agus 

ansin teangacha eile a fhoghlaim ina dhiaidh sin. Ó thaobh an chóid agus scríobh na 

teanga de, luífeadh sé le réasún go rachaidís i ngleic le cód amháin ar dtús. Mar sin 

féin, ní shéanfadh sé sin labhairt na Gaeilge ná éisteacht na Gaeilge nó teanga ar bith 

eile ar na daltaí céanna. Mar bhun agus barr ar an scéal: ní réiteach air sin é an 

díolúine. 

2. Breithniú an Chomhchoiste 
Is léir don Chomhchoiste gur mór an méid fadhbanna atá ag teacht ó chóras reatha 

na ndíolúintí don Ghaeilge. Tá ualach breise ar phríomhoidí, ar mhúinteoirí agus ar 

Chomhordaitheoirí Riachtanais Speisialta Oideachais ach nach bhfuil fáil acu ar 

acmhainní ná ar leithdháileadh múinteoirí breise. Tá brú ollmhór ar mhúinteoirí cláir 

shaincheaptha a leagan síos do dhaltaí aonair a bhfuil deacrachtaí acu lena gcuraclam 

Gaeilge féin sa rang. Anuas air sin, bíonn deacrachtaí ar mhúinteoirí freastal ar na 

daltaí a ligtear dóibh gan an Ghaeilge a dhéanamh sa seomra ranga. Bíonn éileamh 

ann ó roinnt thuismitheoirí dá bharr go gcuirfí teagasc breise ar fáil do dhaltaí le linn 

don rang Gaeilge a bheith ar siúl (ranganna malartacha). Níl sé de chumas ag 

múinteoirí é seo a dhéanamh de cheal acmhainní agus baill foirne, áfach. 

Cuireadh in iúl don Chomhchoiste freisin gur minic a bhíonn brú ar phríomhoidí ó 

thuismitheoirí agus ó dhaltaí a fhaigheann díolúine ó choláistí de chuid Ollscoil na 

hÉireann (OÉ) agus ó choláistí agus ollscoileanna comhcheangailte – faoi chritéir 

dhifriúla – go ligfí dóibh éirí as foghlaim na Gaeilge cé nach sásaíonn siad critéir 

Chiorclán na Roinne Oideachais (55/2022). Thiocfadh a leithéid leis an dearcadh 

diúltach i measc daltaí scoile ar an bhfiúntas a bhaineann leis an nGaeilge ó thaobh 

deiseanna saoil agus fostaíochta de, go mórmhór easpa bá agus spéise ag an 

iarbhunscoil: gurb í an Ghaeilge an t-ábhar is deacra.  

Is uaidh seo a d’eascair an borradh seasta ar líon na ndíolúintí ag an leibhéal 

iarbhunscoile: méadú 32% sna sé bliana dheireanacha. Tá méadú as cuimse ar líon 

na ndíolúintí a dheonaítear ar bhonn deacrachtaí foghlama – ardú 22.8% ó tugadh an 

córas leasaithe isteach sa bhliain 2019 (ó 6,026 go 7,400 in 2022). Chonacthas an t-

ardú céanna ar líon na ndíolúintí a deonaíodh do dhaltaí sa séú bliain: ardú 47% sa 

tréimhse 2019-2021. Thug an Comhchoiste suntas don chohórt daltaí sa tsraith 

shóisearach a bhfuil díolúine acu ón nGaeilge ach a thugann faoi theanga iasachta 

eile a fhoghlaim (idir 55% agus 74% ag brath ar an mbliain) chomh maith leis an líon 

ard daltaí Ardteistiméireachta nach ndéanann aon scrúdú Gaeilge: 22% sa bhliain 

2022 (bheadh díolúine ón nGaeilge ag tuairim is 60-70% díobh siúd). 

Líon iomlán na ndíolúintí a deonaíodh ag an iarbhunleibhéal ó 2017/18 

2017/18 2018/19 2019/20 2020/21 2021/22 Athrú 

10, 374 10538 12,057 11,097 13,710 Méadú 
32% 

 

Líon iomlán na ndíolúintí a deonaíodh ar bhonn Riachtanas Foghlama 
Oideachais ag an iarbhunleibhéal ó 2016/175 

2016/17 2017/18 2018/19 2019/20 2020/21 2021/22 Athrú 

4099 4919 5074 6026 6249 7400 Méadú 
81% 

 

Tar éis don Chomhchoiste a imscrúdú ar cheist na ndíolúintí a chur i gcrích, tháinig sé 

le tuairimí na n-oideachasóirí trí chéile nach ann don ‘sain-mhíchumas foghlama 

teanga’. Ba cheart don chóras oideachais tacú le cur chuige na difreála sa teagasc, 

ranganna beaga, am breise agus measúnachtaí malartacha mar bhealaí chun rochtain 

ar fhoghlaim an dara teanga a éascú do dhaltaí a bhfuil riachtanais speisialta 

oideachais acu seachas iad a eisiamh ó staidéar ar an dara teanga.6 Is mór an méid 

taighde atá ann anois ar shainriachtanais oideachais.7 Ceistíodh an bunús leis an 

míchumas foghlama teanga sa mhéid a léirítear san fhaisnéis eimpíreach.8 Is chuige 

sin a bheadh an Comhchoiste den tuairim go gcaithfí athbhreithniú a dhéanamh ar 

chritéir 2.2.2 de Chiorclán 55/2022: tá sé róscaoilte agus róchúng go mórmhór sa chás 

 
5 Freagra an Aire Oideachais, Norma Foley, T.D., ar cheisteanna 406 agus 408, Dáil Éireann, 8 
Feabhra 2022 agus faisnéis ón Roinn Oideachais, an 28 Meán Fómhair 2022.  
6 Wright, C. (2015), “Students with Learning Disabilities in the Foreign Language Learning 
Environment and the Practice of Exemption”, Foreign Language Annals, 48 (1), 39-55, lth. 42 
7 Sparks, R. (2009), “If you don’t know where you’re going, you’ll wind up somewhere else: the case 
of foreign language learning disability, Foreign Language Annals, 42 (1), 7-26 
8 Sparks, R. (2016), “Myths about foreign language learning and learning disabilities”, Foreign 
Language Annals, 49 (2), 252-270, lth. 255 
“that students classified as learning disabled do no regularly fail foreign language courses and that, in 
fact, most secondary and post-secondary students classified as learning disabled pass foreign 
language courses” 

nach mbeadh ach scór ar an deichiú peircintíl nó níos lú a bhíonn ag teastáil sna triail 

a bhaineann leis an litriú, léamh focal nó leis an léamhthuiscint. Níl sé seo 

cuimsitheach go leor, go háirithe nó nuair a bheadh sainriachtanais oideachais ag 

9.4% de dhaltaí i scoileanna lán-Ghaeilge ach ní bac é sin orthu dul chun cinn a 

dhéanamh i sealbhú na Gaeilge.9 

Chuir an tAire Oideachais in iúl don Chomhchoiste gur aithin sí an méadú ar líon na 

ndíolúintí ach go raibh sí den tuairim gur léiriú é seo mar chuid den bhforbairt a 

rinneadh ar na tacaíochtaí a sholáthraítear do shainriachtanais oideachais trí chéile 

agus go mbeadh éifeacht ag a leithéid ar bhronnadh díolúintí. Níor tháinig an tAire leis 

an treocht gur mhéadaigh líon na ndíolúintí as cuimse: de réir fhigiúirí na Roinne 

Oideachais a cuireadh faoi bhráid an Chomhchoiste, bhí díolúine ag tuairim is 1.9% 

de dhaltaí ag an leibhéal bunscoile, laghdú ó 3.3% sa bhliain 2017. Bronnadh 3,892 

díolúine sa scoilbhliain 2017-2018 agus bhí laghdú 65% air sin go 2,527 sa scoilbhliain 

2021-2022. Ag an leibhéal iarbhunscoile, bhí leibhéal seasta ann ó bhí 2017 ann: bhí 

sé ag 9% ag an am sin agus ag timpeall 10.5% faoi láthair. Bronnadh 33,000 díolúine 

sa scoilbhliain 2017-2018 nuair a bhí 357,000 dalta sa chóras; sa scoilbhliain 2021-

2022, bronnadh 41,000 díolúine nuair a bhí daonra 391,000 dalta ann, rud a 

chiallaíonn go raibh díolúine ag tuairim is 10.5%.  

 

  

 
9 S. Nic Aindriú, P. Ó Duibhir & J. Travers (2020), ‘The prevalence and types of special educational 
needs in Irish immersion primary schools in the Republic of Ireland’, European Journal of Special 
Needs Education, 35(5), lth. 603-619 

2.1 Critéir Cháilithe 2022 

In Imlitir 55/22, leagtar amach gurb ionann roinnt mhaith de na coinníollacha céanna 

a bhíodh ann cheana féin chun díolúine a fháil is a leagtar amach sna cinn leasaithe:- 

1. Dalta 12 bliain d’aois a chaith trí bliana as a chéile taobh amuigh den Stát 

2. Daltaí le deacrachtaí litreartha fadtéarmacha a chuireann bac ar a gcumas 

foghlama 

3. Daltaí i ranganna speisialta nó i scoileanna speisialta. 

 

Tá dhá bhonn breise san Imlitir: - 

4. Daltaí le drochriachtanais éagsúla a chuireann bac mór ar a saol ar scoil 

agus ar an gcaoi a bhfoghlaimíonn siad 

5. Daltaí atá i dteideal áit a fháil i rang speisialta nó i scoil speisialta. 

 

Le linn don Chomhchoiste cíoradh a dhéanamh ar cheist na gcritéar, léirigh Sealbhú 

a mhíshástacht leis an athbhreithniú tosaigh. Thug Sealbhú le fios nár scrúdaigh an 

Roinn Oideachais na figiúirí a chuir sé faoina bráid agus nár labhair an Roinn 

Oideachais le príomhoidí ar a dtaithí ag cur na gciorclán i bhfeidhm ach an oiread. Mar 

thoradh air sin, ní raibh san athbhreithniú ach grúpa nua daltaí a chuir leis na critéir: 

ba iad sin daltaí a mbeadh ardleibhéil riachtanas iolrach agus leanúnach acu. Pléadh 

le ceisteanna na ndíolúintí amhail is gur ceist riaracháin a bhí intí in áit ceist 

oideachais.  

Ba léir don Chomhchoiste gur ábhar imní é an scór ar an 10ú peircintíl nó faoina bhun 

agus nach ndéantar aon mheasúnú ar an teanga dúchais a d'fhéadfaí a úsáid mar 

chruthúnas go bhféadfadh an dalta an dara teanga a fhoghlaim. Thug an Roinn 

Oideachais le fios go raibh aitheantas idirnáisiúnta ag an 10ú peircintíl ach nach raibh 

ann ach cuid den chúis a mbronnfaí díolúine ar dhaltaí.  

Faoi mar a sheasann na critéir reatha chun díolúine a fháil ón Gaeilge: ar an gcéad 

dul síos, caithfidh fianaise a bheith ann a léiríonn deacracht dhianseasmhach agus 

nach raibh tacaíochtaí leanúnacha scoile in ann cabhrú leis an gcás. Caithfear an 

méid sin a chur in iúl i bplean tacaíochta na scoile agus is minic a bhíonn fadhb ann 

nach bhfuil sé do scoileanna é sin a chur i bhfeidhm mar chuid dá gcleachtas agus dá 

n-athbhreithniú. Níl san idirghabháil fhadama ach cuid den phróiseas, áfach.  

Rud eile de, caithfidh an dalta tabhairt faoi scrúdú léitheoireachta, litrithe nó 

léamhthuisceana. Iarrtar ar scoileanna an scrúdú seo a reáchtáil ar lá faoi leith agus 

má bhaineann an dalta scór níos lú ná an deichniú peircintíl amach, sásaíonn an dalta 

an dara cuid den chritéar sin. Is fadhb mhór í seo ó thaobh na modheolaíochta de, a 

dúirt Cumann Disléicse na hÉirean, toisc go bhfuil cinneadh ollmhór á dhéanamh faoi 

thodhchaí an dalta agus é sin bunaithe ar scrúdú fánach a bhíonn ar siúl ar lá éigin le 

linn na scoilbhliana. Thug an tAire Oideachais le fios, mar sin féin, ó tharla nach bhfuil 

ann ach breis is bliain ó eisíodh na ciorcláin nua, nach fios go fóill cén tionchar a 

d'fhéadfadh a bheith aige sin ar fad ar líon na ndíolúintí a ceadaíodh. 

Ba cheart go mbeadh daltaí a bhfuil discléicse orthu ag éisteacht leis an nGaeilge 

agus a bheith á labhairt seachas a bheith ag plé le téacsanna, rud atá ag tarlú i 

bhformhór na mbunscoileanna. Ó thaobh na n-iarbhunscoileanna de, ba cheart go 

mbeadh tacaíochtaí á gcur ar fáil agus go gcuirfear an siollabas Gaeilge in oiriúint do 

riachtanas na bhfoghlaimeoirí.  

Molann an Comhchoiste nár cheart díolúine a bhronnadh ó staidéar a dhéanamh ar 

an dara teanga ach amháin sna cásanna seo a leanas:- 

1. Go ndearnadh gach iarracht agus idirghabháil réamhghníomhach deacrachtaí 

an dalta a shárú; 

2. Go ndearna síceolaí oideachais cáilithe na tástálacha críochnúla thar 

thréimhse ama feiliúnach ar an daltaí, de réir chúinsí pearsanta an dalta sin; 

3. Gur deimhníodh nach féidir fadhbanna dosháraithe an dalta sin a shárú in 

ainneoin go ndearnadh na tástálacha cuí i leith fhoghlaim an dara teanga nó i 

leith teanga ar bith eile. 

Tá an Comhchoiste den tuairim nár cheart díolúine ar bith ón dara teanga a bhronnadh 

ar dhaltaí agus iad fós ag an mbunscoil. Feictear don Chomhchoiste nach réiteach 

feiliúnach é seo ar chor ar bith ar fhadhb a d’fhéadfadh a bheith ag daltaí áirithe gan 

trácht air a bheith i bhfad róluath ina thuras oideachais chun a leithéid de chinneadh 

a dhéanamh, a mbeadh impleachtaí agus éifeacht fhadtéarmach aige ar thaithí 

oideachasúil an dalta sin.  

2.2 Scrúduithe Caighdeánacha 
Is í tuairim an Chomhchoiste í gur botún é nach ann do scrúduithe caighdeánaithe don 

Ghaeilge sna scoileanna lán-Bhéarla. Ní amháin gur easpa fianaise agus cruthúnas 

oibiachtúil ar chaighdeán Gaeilge na ndaltaí, is léiriú é ar mheon an chórais i leith na 

Gaeilge. Molann an Comhchoiste go gcinnteoidh an tAire Oideachais go ndéanfar 

scrúduithe caighdeánaithe Gaeilge i scoileanna lán-Bhéarla as seo amach faoi mar a 

dhéantar don Bhéarla agus don Mhatamaitic.  

Aithíonn an Comhchoiste an dul chun cinn atá déanta ar thacaíochtaí do dhaltaí a 

bhfuil deacrachtaí foghlama acu le roinnt blianta anuas: uaireanta breise teagaisc ar 

scoil; forbairt gairme leanúnach (cúrsaí iarchéime ina measc), áiseanna teagaisc agus 

measúnaithe. Mar sin féin, ba léir do roinnt finnéithe a tháinig os comhair an 

Chomhchoiste go bhfuil easpa áiseanna don Ghaeilge i scoileanna T1 agus T2 trí 

chéile agus cuid den chúis leis sin ná nach bhfuil iallach ar scoileanna T2 

meastóireacht a dhéanamh ar an nGaeilge. Feictear do mhúinteoirí agus tuismitheoirí 

araon gur ísliú céime don teanga é seo – tá straitéisí agus modhanna nua á bhforbairt 

an t-am ar fad ó thaobh tacaíochtaí don Bhéarla ach ní mar sin atá sé i gcás na 

Gaeilge. 

Fáinne fí is ea an méid a bhíonn ag tarlú sa chóras: ós rud é nach bhfuil scrúdú 

caighdeánach ann don Ghaeilge, níl aon chúis ann go dtabharfadh múinteoirí i scoil 

náisiúnta Béarla tacaíocht bhreise d’fhoghlaim na Gaeilge. Ní thugann an Roinn 

Oideachais dóthain tacaíochta chuige sin agus ní chuirfidh sí an Ghaeilge san áireamh 

toisc nach ann don scrúdú caighdeánach don Ghaeilge. Tá easnamh sa chóras 

reatha, fiú i gcás an chórais Gaeltachta ó thaobh na tacaíochtaí atá ar fáil don 

Ghaeilge: níl dóthain cainte ar siúl go fóill ar an mbealach is fearr chun feabhas a chur 

ar na tacaíochtaí seo.   

Bíonn an Roinn Oideachais ag maíomh go bhfuil laghdú ag teacht ar líon na ndíolúintí 

a bhronntar ag an leibhéal bunscoile ach ós rud é nach bhfuil iallach ar scoileanna T2 

tabhairt faoi scrúduithe caighdeánacha don Ghaeilge – agus is léir nach bhfuil ach líon 

beag scoileanna á ndéanamh – tá an Comhchoiste ag déanamh amach nach bhfuil 

an fhadhb nó an dúshlán chomh soiléir sin agus is mar gheall air sin nach bhfuil 

díolúintí á lorg acu. 

2.3 Bonnleibhéal 
Tá an Comhchoiste go mór i gcoinne an cinneadh a rinneadh chun deireadh a chur 

leis an gcúrsa bonnleibhéil don Ghaeilge. Is í tuairim an Chomhchoiste ná gur cheart 

an cúrsa bonnleibhéil a thabhairt ar ais an athuair láithreach bonn. 

I gcás chinneadh na Roinne Oideachais deireadh a chur leis an gcúrsa bonnleibhéil 

don Ghaeilge, thug an Comhchoiste le fios gur cheart go mbeadh sé ann. Go deimhin, 

thug an Comhchoiste dá aire go tugann múinteoirí iar-bhunscoile i scoileanna 

Gaeltachta le fios go mbíonn togha na Gaeilge labhartha ag go leor daltaí ach go 

mbeadh deacrachtaí acu le cúrsaí scríbhneoireachta agus seans go bhfáilteoidís 

roimh an scrúdú bonnleibhéil seachas a bheith ag streachailt leis an nGaeilge sa rang 

gnáthleibhéil. Arís, filleann sé seo ar an mbealach is fearr chun freastal ar riachtanais 

na bhfoghlaimeoirí agus ba cheart go mbeadh an múinteoir agus an scoil féin in ann 

an curaclam a chur in oiriúint dóibh agus gan iarracht a dhéanamh éalú ó na dúshláin 

chéanna trí dhíolúintí a dheonú. 

2.4 Acht na dTeangacha Oifigiúla (Leasú), 2021 
Is í tuairim an Chomhchoiste gur cheart go mbeidh plean comhtháite ann lena chinntiú 

go mbeidh daoine ann agus iad cumasach ag feidhmiú i nGaeilge agus go dtabharfar 

gach uile thacaíocht do scoileanna lena chinntiú go dtiocfaidh daltaí amach as an 

gcóras agus iad líofa, go háirithe i gcomhthéacs an éilimh a bheidh ann go mbeidh 

20% d’earcuithe nua na státseirbhíse in ann feidhmiú i nGaeilge faoin mbliain 2030.  

Thug an Comhchoiste dá aire le linn an bhreithnithe seo nach féidir le daltaí tabhairt 

faoin mbunmhúinteoireacht má bhronntar díolúintí orthu ón nGaeilge agus iad ar scoil. 

Ciallaíonn sé go mbíonn siad thíos leis agus a fhágann in áit na leathphingine iad. 

Anuas air sin, mar gheall ar chur i bhfeidhm Acht na dTeangacha Oifigiúila (Leasú), 

2021, caithfidh 20% d’earcaigh nua na seirbhíse poiblí a bheith ina n-oifigigh 

dhátheangacha. Tá an baol ann go séanfaidh córas bronnta na ndíolúintí deiseanna 

oibre oibre ar na daltaí a bhfuil díolúine acu ón nGaeilge, rud nach bhfuil ceart ná cóir. 

Rud eile de, tá baol ann nach bhféadfar freastal ar an éileamh ollmhór atá ann do 

phoist ag leibhéal an Aontais Eorpaigh a bhfuil inniúlacht sa Ghaeilge ina chritéir 

riachtanach de, rud a chiallaíonn go bhfuil an baol ann go bhféadfaí tuilleadh 

deiseanna oibre agus gairme a shéanadh ar pháistí má dheonaítear díolúine orthu go 

róphras. 

Tá córas na ndíolúintí ag teacht salach ar aidhmeanna Acht na dTeangacha Oifigiúla 

2003, agus (Leasú) 2021. Ar láimh amháin, tá an Rialtas ag iarraidh an Ghaeilge a 

chur chun cinn ach ar an láimh eile, tá sé ag séanadh deiseanna saoil ar 41,158 dalta 

a bhfuil díolúine acu ón nGaeilge – níl anseo ach an líon reatha daoine a bhfuil an 

díolúine acu. Toisc nach bhfuil an Roinn Oideachais ag dul i ngleic mar is ceart le 

riachtanais na ndaltaí seo, d’fhéadfadh is bhfad níos mó daltaí ná sin a bheith faoi 

mhíbhuntáiste. 

2.5 Cur Chuige Comhtháite i dtaca leis an nGaeloideachas 

2.5.1 Beartas don Ghaeloideachas 

Leagadh amach i gCiorclán 0054/2022, in alt 2.2.2(iii:), gur ‘cheart daltaí a bhaineann 

leas as díolúine faoin gcatagóir seo a spreagadh chun dul i ngleic le staidéar ar an 

nGaeilge ó bhéal chomh fada agus is féidir’. Thug an tAire Oideachais le fios go 

ndearnadh gach iarracht é seo a chinntiú ach go bhfuil sé i bhfad níos éasca é a chur 

i gcleachtadh ag an leibhéal bunscoile. Ag leibhéal na hiar-bhunscoile, tugtar an deis 

don dalta a bhfuil díolúine faighte acu cheana féin páirt a ghlacadh sa rang Gaeilge 

ach nach gá dóibh an scrúdú a shuí, fearacht aon ábhar meánscoile eile, a dúirt an 

Roinn. Thug an Comhchoiste dá aire, áfach, gur mhinc a eagraíodh ranganna 

tacaíochta foghlama nuair a bhíodh ranganna Gaeilge ar siúl i scoileanna áirithe, rud 

a chiallaigh nár ligeadh do dhaltaí áirithe a bheith rannpháirteach sa rang Gaeilge. 

Le linn an phlé ar an gceist seo, ardaíodh ceisteanna don Chomhchoiste maidir leis 

an gcúis nach bhfuil an Rialtas réamhghníomhach agus é ag tacú leo siúd atá ag cur 

na Gaeilge chun cinn. Dar leis an bhForas Pátrúnachta, bíonn easpa treorach ann i 

gcás foirgnimh a thógtar le haghaidh Gaelscoileanna. Nuair a chuirtear foirgnimh ar 

fáil, cuir i gcás, bíonn easpa pleanála i gceist toisc nach bhfuil beartais ag an Rialtas 

chun treoir a thabhairt don phatrúin conas foirgneamh a thógáil a thacóidh le cur chun 

cinn na Gaeilge in Aonad atá timpeallaithe ag an mBéarla. Ós rud é nach bhfuil aon 

treoir ann ón Roinn Oideachais, tógtar aonaid lán-Ghaeilge sa chaoi a bhfuil ionsaí á 

dhéanamh ar an nGaeilge ón tús toisc nach gcuirtear riachtanais na n-aonad sin san 

áireamh le linn na tógála. 

Tá comhtháthú agus idirnascthacht ag teastáil idir an Roinn Oideachais agus an Roinn 

Turasóireachta, Cultúir, Ealaíon, Gaeltachta, Spóirt agus Meán chomh maith leis na 

ranna rialtais eile maidir le ceist na Gaeilge, go háirithe más mian leis an Rialtas 

spriocanna Straitéis na Gaeilge a bhaint amach agus forálacha Acht na dTeangacha 

Oifigiúla (Leasú), 2021 a chur i bhfeidhm. Ní mór don Roinn Oideachais féachaint ar 

na díolúintí agus an chonspóid a bhaineann leis agus ar a ar gach beartas a bhaineann 

le forbairt scoileanna freisin. Ba cheart cur chuige réamhghníomhach a fhorbairt a 

fhreastalóidh ar chearta teanga daltaí na hÉireann an Ghaeilge a fhoghlaim.  

Aithníonn an Comhchoiste go bhfuil forbairt ar bun i leith bheartas an Ghaeloideachais 

ach caithfear dlús a chur leis an mbeartas sin, ceist na ndíolúintí a réiteach agus fáil 

réidh le córas na ndíolúintí faoi mar atá sé ag feidhmiú faoi láthair. Tá an Comhchoiste 

den tuairim go bhfuil córas na ndíolúintí ag déanamh dochair don Ghaeilge.   

2.5.2 Curaclam Teanga na Bunscoile 

Aithníonn an Comhchoiste go bhfreastalaíonn Curaclam Teanga na Bunscoile ar 

dhaltaí ag gach leibhéal cumais agus gach comhthéacs scoile: tacaíonn sé le 

rannpháirtíocht na ndaltaí sa Ghaeilge agus sa Bhéarla ag céimeanna agus ar 

luasanna éagsúla i rith a dturas foghlama teanga. 

Níl dhá churaclam éagsúla ann a thuilleadh don Bhéarla agus don Ghaeilge ach 

curaclam teanga agus tá córas na ndíolúintí ag teacht salach air sin. Ó thaobh an 

chóid de, bheadh cosúlachtaí idir an Béarla agus an Ghaeilge: is ionann na gutaí ach 

amháin go bhfuil cúig ghuta fhada ann i nGaeilge ach mar sin féin, is cód aibítre atá 

iontu. Léitear an dá theanga ó thaobh na láimhe clé go taobh na láimhe deise. An t-

aon difríocht mhór a bheadh ann, dar le Sealbhú ná go múintear na gutaí fada, na 

consain chaola, na cinn leathana i nGaeilge ach ní amhlaidh na cinn i mBéarla.  

Chuige sin, is í tuairim an Chomhchoiste go gcaithfear beartas a chur le chéile a 

thacóidh leis an uilechuimsitheacht ar scoil seachas beartas a chuireann leis an 

deighilt. Cuireann an cur chuige comhtháite faoi riachtanais teanga gach dalta san 

áireamh – riachtanais daltaí a labhraíonn teanga eile sa bhaile atá éagsúil ón teanga 

teagaisc; iad siúd a bhfuil deacracht nó moill teanga orthu; agus iad siúd a bhfuil 

riachtanais speisialta oideachais acu.  

Cuirtear daltaí faoi mheasúnú trí cheachtanna saindeartha a chur le chéile dóibh agus 

a bhfuil difreáil chuí orthu – déantar é seo trasna an churaclaim. Is é bunús an chur 

chuige seo ná go n-aistreofaí scileanna sealbhaithe teanga ó theanga amháin go 

teanga eile. I gcás fhormhór na ndaltaí a fhreastalaíonn ar scoileanna T2, is í foghlaim 

na Gaeilge an chéad eispéireas acu ar fhoghlaim an dara teanga. Má chuireann 

múinteoirí ar chumas na ndaltaí sin saintréithe na Gaeilge a chur i gcomparáid lena 

dteanga baile agus má dhíríonn siad aird ar straitéisí chun scileanna teanga nua a 

fhoghlaim, is ansin a spreagtar éifeachtúlacht, feasacht agus scileanna teanga sna 

foghlaimeoirí. Cabhróidh an cur chuige seo i leith feasacht teanga leis na ndaltaí 

scileanna teanga a fhoghlaim a úsáidtear i bhfoghlaim teangacha breise amach 

anseo. 

Is rud dearfach é an chaoi ar féidir le daltaí dhá theanga a fhoghlaim sa chóras 

oideachais in Éirinn, chóras Gaelscolaíochta ach go háirithe. Is mór an méid buntáistí 

atá ann an Ghaeilge a fhoghlaim le linn eispéireas foghlama an dalta ag an leibhéal 

bunscoile. Cuireann go mór lena eipéireas teangeolaíoch, lena scileanna chun 

teangacha a shealbhú agus tugann sé tuilleadh feasachta dó i leith teangacha i 

gcoitinne. Anuas air sin, cuireann blaiseadh don teanga agus an idirghabháil féin go 

mór le tuiscint agus feasacht chultúrtha an dalta agus a cuireann go mór leis an gcaoi 

a dtéann sé i ngleic lena fhéiniúlacht náisiúnta. Is fearr i bhfad anois an tuiscint atá 

ann ar bhuntáistí an dátheangachais don duine óg agus léiríonn an taighde gur mór 

an cúnamh anois é an dara teanga a fhoghlaim, rud a chuireann go mór le cumas 

inchinne an dalta. Is chuige sin atá sé níos éasca ar dhaltaí dátheangacha an tríú 

teanga a fhoghlaim (nó níos mó ná sin) agus bíonn sé mar chabhair dóibh freisin agus 

iad ag foghlaim i réimsí eile den churaclam.  

Tá neamhréir ann i gcóras na ndíolúintí gur féidir le dalta – a mbeadh díolúine aige ón 

nGaeilge mar gheall ar shainriachtanais oideachais – tabhairt faoi theanga iasachta 

eile a fhoghlaim. Tá fianaise ann ó athbhreithniú na Roinne Oideachais sa bhliain 2016 

a thacaíonn leis seo: shuigh 67% de dhaltaí an Teastas Shóisearaigh scrúdú do 

theanga iasachta a raibh díolúine faighte acu cheana féin ón nGaeilge. De réir 

imscrúdú an Chomhchoiste, bíonn daltaí bunscoile ag tabhairt faoi fhoghlaim na 

Gaeilge den chuid is mó go dtí go mbaineann siad rang 4 amach tráth a chaithfidh 

siad níos mó scríbhneoireachta a dhéanamh sa Ghaeilge. I gcásanna nuair nach 

mbronntar díolúine ar dhalta sa bhunscoil, is minic a thagann tuismitheoirí agus an 

príomhoide ar réiteach nach gcuirfear brú ar an dalta tabhairt faoin scríbhneoireacht 

Ghaeilge sna hardranganna (rang 5 agus 6) ach go gcaithfear an teanga labhartha a 

fhoghlaim. Ní mar sin a tharlaíonn sé sa mheánscoil, áfach. 

Chuir finnéithe áirithe in iúl don Chomhchoiste go bhfuil sé tábhachtach go dtiocfadh 

an beartas i dtaca le díolúintí a bhronnadh ar dhaltaí ón nGaeilge leis an mbeartas 

iomlán atá ann do dhaltaí a bhfuil sainriachtanais oideachais acu, rud nach bhfuil 

dírithe ná bunaithe ar dhiagnóis mhíchumais thar am ar leith. Ina ionad sin,  

freastalófar ar riachtanais an dalta (a bheadh ag teacht chun cinn nó ag maolú) agus 

cabhrú leo dul chun cinn a dhéanamh sa churaclam. 

Fearacht réimsí eile an churaclaim, tá contanam ann d’fhoghlaimeoirí teanga atá láidir 

agus lag ach é sin ráite, ní ann do dheacrachtaí foghlama teanga ann féin ná don dara 

teanga ach an oiread. Más rud é go bhfuil deacracht ag dalta le cúrsaí léitheoireachta 

agus scríbhneoireachta, ní chiallaíonn sé sin nach féidir leo an teanga a thuiscint agus 

a labhairt. I gcás daltaí le sainriachtanais throma, d’fhéadfaí a áitiú nach mbeadh 

foghlaim an dara teanga indéanta ach léiríonn an taighde acadúil gur féidir leo tairbhe 

a bhaint as an dara teanga a fhoghlaim má chuirtear na tacaíochtaí cuí ar fáil dóibh. 

Anuas air sin, níl fianaise ná taighde ar bith ann go hidirnáisiúnta gurb ann don 

deacracht foghlama sa dara teanga ná don tuairim go ndéanann an dátheangachas 

dochar do pháistí a bhfuil neamhord de chuid speictream an uathachais orthu. A 

mhalairt ar fad: d’fhéadfadh an dátheangachas a bheith ina chúnamh chun scileanna 

cumarsáide agus sóisialta a fheabhsú dóibh siúd a bhfuil uathachas acu. 

2.5.3 Scoileanna T1 agus T2 

Thug finnéithe áirithe le fios don Chomhchoiste go raibh imní orthu faoi na 

himpleachtaí a d’fhéadfadh a bheith ann don ghaeloideachas agus do thodhchaí na 

nGaeilge má leantar leis an gcóras reatha chun díolúintí a bhronnadh ón nGaeilge. 

Dar leo, anuas ar na na himpleachtaí an-soiléir a bheadh ann do scoileanna T2, 

bheadh impleachtaí ollmhóra ag na ndíolúintí ar an tumoideachas trí chéile. In 

ainneoin go sainítear sna ciorcláin (54/2022; agus 55/2022) nach mbaineann ceist na 

díolúine leis na scoileanna T1 (scoileanna lán-Ghaeilge), tugadh soiléiriú don 

Chomhchoiste go mbaineann sé le bunscoileanna T1 sa mhéid is go mbíonn 

tuismitheoirí i mbunscoileanna lán-Ghaeilge ag lorg litir thacaíochta go minic ó 

phríomhoidí dá n-iarratas ar dhíolúintí ó staidéar na Gaeilge san iar-bhunscoil. 

Déanann na hiarratais seo éagóir ar mhúinteoirí agus ar phríomhoidí toisc go 

gcuireann sé brú orthu cinneadh a dhéanamh ar na hiarratais seo in éagmais 

tacaíochta, treorach agus cúnaimh cheart. Déantar faillí orthu siúd freisin dá bharr. Ní 

mór treoir shoiléir a chur ar fáil do phríomhoidí na mbunscoileanna lán-Ghaeilge maidir 

le hiarratais den chineál sin.  

Thug finnéithe áirithe le fios freisin go mbíonn scoileanna áirithe ag reáchtáil uaireanta 

tacaíochta teagaisc le linn uaireanta teagaisc na Gaeilge, rud a chiallaíonn nach bhfuil 

daltaí le sainriachtanais oideachais atá ag fáil tacaíocht foghlama in ábhair scoile eile 

ag sealbhú na Gaeilge mar is ceart. Más fíor sin, creideann an Comhchoiste go bhfuil 

a leithéid de chur chuige do-ghlactha, rud a chuireanna le leithscéalta na ndíolúintí sa 

chóras oideachais 

Baol eile le cois an mhéadaithe shuntasaigh agus leanúnaigh ar líon na ndíolúintí ná 

go gcuirfí lipéad ar an nGaeilge a bhainfeadh leis na scoileanna lán-Ghaeilge agus 

Gaeltachta amháin, agus go mbeadh an baol ann go mbunófaí córas deighilteach don 

Ghaeilge. Ba cheart go gcaomhnófaí agus go bhforbrófaí an Ghaeilge mar theanga 

oifigiúil na tíre – a bhaineann le gach dalta – is cuma cén cúlra teangeolaíochta atá 

acu nó más in scoileanna T1 nó T2 atá siad. Chuige sin, tá an Comhchoiste ag moladh 

go mbeadh plé ann ar na himpleachtaí seo ar scoileanna T1 agus T2 araon. Ní leor 

go ndéarfadh an Roinn Oideachais nach mbaineann sé leis an gcóras oideachais lán-

Ghaeilge agus Gaeltachta – baineann sé leis an gcóras oideachais trí chéile. 

2.5.4 Daltaí a bhfuil Riachtanais Speisialta acu 

I bhfianaise an mhéadaithe mhóir atá ann sna tuiscintí taighde bunaithe mar aon leis 

an bhfianaise eolaíoch agus scéaltach ó na scoileanna agus a gcuid tuismitheoirí faoi 

chumas daltaí a bhfuil riachtanais speisialta oideachais acu tabhairt faoi staidéar a 

dhéanamh ar an nGaeilge, dúirt Gaeloideachas nach mór féachaint an athuair ar na 

cúinsí a gceadaítear an díolúine ón nGaeilge. 

Ó cuireadh tús leis an gcóras díolúine ón nGaeilge, is mór an méid forbairtí suntasacha 

atá tarlaithe ó thaobh próifíl na ndaltaí de, in athchóiriú curaclaim, smaointeoireacht 

oideolaíochta agus soláthar d’fhoghlaimeoirí a bhfuil riachtanais speisialta oideachais 

acu. Is ábhar mór imní é, áfach, go bhfuil síceolaithe ag aithint go bhfuil strus agus 

buairt mar chuid de na cúiseanna is mó a nglactar le díolúintí ar dhaltaí ón nGaeilge. 

Is minic a bhíonn strus ar dhaltaí agus iad i mbun staidéir do na scrúduithe stáit ach 

ní mór féachaint ar mheicníochtaí chun plé a dhéanamh ar dhearcadh dearfach 

foghlama seachas an Ghaeilge féin a bhaint díobh.  

2.6 Tacaíochtaí do dhaltaí nach bhfuil aon tuiscint acu ar Bhéarla ar 
rollú dóibh 
Leagadh amach sa pháipéar comhairliúcháin gur cheart go ndéanfaí foráil do dhaltaí 

arb as tíortha thar lear iad nach mbeadh aon tuiscint acu ar an mBéarla ar rollú dóibh 

sula mbeidh sé nó sí 12 bliain d’aois nó a bheidh siad sa bhliain dheireanach den 

oideachas bunscoile, go gcuirfí dianchúrsa sa Bhéarla ar fáil dóibh mar theanga breise 

mar réamhullmhúchán dá riachtanas rannpháirtíochta iomlán i gCuraclam Teanga na 

Bunscoile ag leibhéal a thiocfadh lena gcumas. Cheistigh an Comhchoiste an fáth 

nach mbeadh dianchúrsa sa Ghaeilge ar fáil dóibh ag an am céanna agus an rochtain 

chéanna a thabhairt dóibh ar an nGaeilge. D’fhiafraigh sé cén áit a bhfuil na 

tacaíochtaí agus na cláir teanga do na daltaí sin nach dteastaíonn uathu, ná óna 

tuismitheoirí, go ndéanfaí buntáiste an dátheangachais nó an ilteangachais a cheilt 

orthu.  

Aontaíonn an Comhchoiste le forálacha na gciorclán (0054/2022; 0055/2022) nár 

cheart go ndéanfaí scoláire a dhíolmhú ó staidéar a dhéanamh ar an nGaeilge ach 

amháin i gcásanna atá annamh agus eisceachtúil. Is cinneadh suntasach é dalta a 

dhíolmhú ó staidéar a dhéanamh ar an nGaeilge a bhfuil impleachtaí aige dá 

fhoghlaim sa todhchaí. Ar an láimh eile, céard atá annamh agus eisceachtúil faoi 

dhaltaí ag teacht go hÉirinn a bhfuil, den chuid is mó, cúlra dátheangach nó ilteangach 

eile acu? In áit rochtain uathoibríoch ar an teanga agus ar na luachanna ar fad a 

bhaineann léi a bhronnadh ar dhaltaí, tá an Stát ag déanamh cinntí ar a son, a 

ghearrann amach iad ó rannpháirtíocht iomlán i gcúrsaí sochtheangeolaíochta agus 

cultúrtha na tíre a bhfuil siad ag cur fúthu inti, gan trácht ar dheiseanna céim a bhaint 

amach sa bhunoideachas agus i réimsí eile a bhaineann leis an nGaeilge. Chonacthas 

don Chomhchoiste le linn an phlé le finnéithe éagsúla gurb iad na daltaí a bheirtear 

lasmuigh den tír na daltaí is fearr cumas teanga sa rang Gaeilge acu. Chuige sin, 

ardaíodh moladh nuair nach é an Béarla teanga dúchais na ndaltaí nó mura bhfuil sé 

ar an ghnáth-theanga cumarsáide acu, go gceadófaí díolúine ón nGaeilge nuair nach 

mbeadh aon ghá a leithéid a bhronnadh orthu. 

2.7 Daltaí le Díolúine ó Staidéar na Gaeilge agus ó Theangacha 
Iasachta Eile 
Is léir go bhfuil céatadán ard daltaí, a bhfuil díolúine faighte acu ón nGaeilge, ag 

déanamh staidéir ar nuatheanga iasachta, tar éis dóibh an díolúine a fháil cé nach 

mbíonn deacrachtaí ar bith acu an teanga áirithe sin a fhoghlaim. Léiríonn taighde 

idirnáisiúnta, áfach, gurb iad na hacmhainní agus na scileanna cognaíocha agus 

meiteachognaíocha céanna a bhíonn in úsáid le sealbhú teanga ar bith, cuma cén 

teanga a bhíonn i gceist. Níl difríocht ar bith idir na próisis chognaíocha agus éirime a 

bhíonn i gceist le foghlaim na Fraincise agus foghlaim na Gearmáinise, cuir i gcás ná 

foghlaim na Fraincise agus na Gaeilge. Chaithfí ceist a ardú, mar sin, go mbeadh ar 

chumas daltaí tabhairt faoi nuatheangacha eile an churaclaim agus nach mbeadh fós 

ar a gcumas tabhairt faoin nGaeilge.  

Dúirt an tAire Oideachais leis an gComhchoiste go raibh sí den tuairim nach mbeadh 

sé ceart ná cóir an deis a bhaint ó dhaltaí tabhairt faoi ábhar scoile áirithe (teangacha 

iasachta, cuir i gcás), má dheonaítear díolúine orthu ón nGaeilge. Thiocfadh a leithéid 

de chinneadh salach ar an oideachas uilechuimsitheach. Dúirt an tAire nach cinneadh 

é a dhéantar go fánach ar lá ar leith ach déantar machnamh ar an gcaoi ar éirigh leis 

an idirghabháil (ó mhúinteoirí agus ó thacaíochtaí sainriachtanais oideachais) ar dhul 

chun cinn agus ar fhoghlaim an dalta ar feadh tréimhse dhá bhliain. Scaití, i gcás daltaí 

ar a mbronntar díolúine sa chéad bhliain sa mheánscoil, tosaíonn an próiseas sin agus 

iad fós ar an mbunscoil. Faoi mar a dúirt an tAire Oideachais, léiriú is ea an t-ardú seo 

ar líon na ndaltaí a bhfuil sainriachtanais oideachais acu. I gcomhthéacs chritéir na 

gciorclán (0054/2022; 0055/2022), áfach, nár cheart go mbronnfaí díolúine ar dhaltaí 

ach amháin má léirítear san fhianaise nach féidir leo na deacrachtaí a shárú chun an 

teanga sin a fhoghlaim – is cuma cén teanga – ní aontaíonn an Comhchoiste le tuairimí 

an Aire ar an gceist seo. Baineann na dúshláin chuí le sealbhú gach dara teanga, ní 

le teanga faoi leith ná leis an nGaeilge go sonrach. Faoin gcóras reatha, is léir don 

Chomhchoiste go mbronntar díolúintí ón nGaeilge ar bhunús atá amhrasach. Anuas 

air sin, déanann sé éagóir ar na daltaí céanna a fhaigheann an díolúine chomh maith 

leo siúd a leanann leo le foghlaim na Gaeilge. 

Feictear don Chomhchoiste gur cheart scrúdú agus tomhas cruinn a dhéanamh ar na 

cúiseanna a bhfaigheann daltaí díolúine ón nGaeilge ach nach bhfaigheann díolúine 

ó nuatheangacha eile. Is iad na próisis chognaíocha chéanna a bhíonn i gceist i 

bhfoghlaim na nuatheangacha agus i sealbhú na Gaeilge. Ba cheart go mbeadh 

beartas agus míniú iomlán trédhearcach a fháil ina leith seo. Más rud é go bhfuil fadhb 

foghlama i leith teanga ag dalta, ní féidir go mbainfeadh sé sin le teanga amháin thar 

theanga eile – ní dhéanann inchinn an duine idirdhealú mar sin. Má tá díolúine le 

bronnadh ar dhaltaí, moltar díolúine ó theangacha a fhoghlaim seachas díreach ón 

nGaeilge. Níl aon réasúnaíocht ag baint leis gurb í an Ghaeilge an t-aon teanga a 

bheadh i gceist agus is is chuige sin atá an Comhchoiste den tuairim gur cheart 

díolúine a bheith ann ó fhoghlaim an dara teanga trí chéile seachas ón nGaeilge 

amháin. 

2.8 Páipéar 1 
Rinne finnéithe tagairt do chinneadh an Aire Oideachais Páipéar 1 do Ghaeilge na 

hArdteistiméireachta a bhogadh go deireadh bhliain 5. De réir an eolais a fuarthas 

faoin Acht um Shaoráil Faisnéise ar an gcinneadh seo, ba léir nach raibh aon bhunús 

oideachasúil ag baint leis an gcinneadh agus nár rinneadh aon phlé air le múinteoirí 

Gaeilge faoi na himpleachtaí a bhainfeadh leis an athrú seo. Lena chois sin, bhí sé 

an-soiléir go raibh Coimisiún na Scrúduithe Stáit imníoch faoin bplean. Chuir an 

Coimisiún in iúl i míreanna comhfhreagrais go mbeadh gá athbhreithniú a dhéanamh 

ar na sonraíochtaí agus iad a chur in oiriúint do cibé athrú a dhéanfaí dá mbogfaí 

Páipéar 1 chun tosaigh níos mó ná cúpla seachtain. Anuas air sin, léirigh an Coimisiún 

imní a bheadh ann do bhuachaillí ó thaobh aibíochta de agus scrúdú á dhéanamh ar 

an gceapadóireacht ag deireadh bhliain 5.  

B’ábhar iontais é don Chomhchoiste go ndeachaigh an Roinn Oideachais ar aghaidh 

leis an moladh ach bhí sé sin ag teacht leis an gcinneadh maidir leis na díolúintí: 

déanann sé neamhaird ar an toradh oideachasúil is fearr do dhaltaí. D’fhéadfadh 

impleachtaí a bheith aige seo ar chóras reatha na ndíolúintí freisin – tá an baol ann go 

mbrúfar daltaí i dtreo na díolúine sa chóras mar gheall go mbeidh an chéad pháipéar 

le déanamh i mbliain 5. Tá seans maith ann freisin go mbainfear mí-úsáid as an 

díolúine chun an scrúdú ag deireadh bhliain 5 a sheachaint. Bheadh a leithéid 

tarraingteach do na daltaí a fhaigheann díolúine ón nGaeilge ach a thugann faoi 

scrúdú Ardteistiméireachta i dteanga eile – is é seo a rinne 67% de na daltaí a raibh 

díolúine acu sa bhliain 2016 de réir anailíse de chuid Tuairisc.ie. 

Bhí an Comhchoiste den tuairim gur cheart don Aire Oideachais an cinneadh a iompú 

ar ais chun Páipéar 1 Gaeilge a bhogadh go deireadh bhliain a 5, agus gníomhú ar an 

mbeartas don Ghaeilge sa chóras oideachais ón réamhscoil go dtí an tríú leibhéal ina 

áit. Le linn scríobh na tuarascála seo, d’fhógair an tAire Oideachais an beart i dtaca le 

Páipéar 1 don Ghaeilge a chur siar: déanfaidh daltaí scoile a thosóidh an cúigiú bliain 

i bhfómhar na bliana 2023 na scrúduithe seo ag deireadh an séú bliain.10 

 
10 Preasráiteas na Roinne Oideachais, 28 Feabhra 2023: https://www.gov.ie/ga/preasraitis/fograionn-
an-taire-foley-bunu-bhord-seachadta-an-chlair-um-athfhorbairt-na-sraithe-sinsearai-agus-go-
gcuirfear-siar-an-t-aistriu-a-bhi-beartaithe-do-phaipear-a-haon-i-scruduithe-bearla-agus-gaeilge-na-
hardteistimeireachta/  

2.9 An Fráma Tagartha Comónta Eorpach: foghlaim, teagasc, 
measúnú 
Chuir finnéithe ina luí don Chomhchoiste gur cheart go mbeadh an Fráma Tagartha 

Comónta Eorpach: foghlaim, teagasc, measúnú (FTCE) mar chroílár an bheartais nua 

agus cheanglódh sé foghlaim na Gaeilge leis an bhfoghlaim sa réamhscoil chomh 

fada leis an tríú leibhéal. D’fhéadfadh daltaí – a mbeadh deacrachtaí foghlama acu nó 

daltaí ar bith a thiocfadh isteach sa chóras níos déanaí – an Ghaeilge a fhoghlaim ar 

scoil ag an leibhéal a d’fheilfeadh is mó dóibh agus cuirfear pointí Ardteistiméireachta 

ar fáil bunaithe air seo. Faoin gcóras seo, bheadh daltaí le deacracht scríofa Gaeilge 

in ann an scrúdú béil amháin a dhéanamh don Ardteistiméireacht agus bheidís i 

dteideal pointí na Lár-Oifige Iontrála a fháil dá réir seachas imeallú a dhéanamh orthu 

ón rang Gaeilge ón leibhéal bunscoile ar aghaidh agus ó ghnáth-thaithí scoile daltaí 

scoile trí chéile. Creideann an Comhchoiste go laghdódh a leithéid de straitéis 

réamhghníomhach an t-éileamh ar bhronnadh díolúintí agus chinnteodh sé go 

mbeadh freastal sásúil agus cothrom ar dhaltaí scoile. Caithfear dul i mbun gnímh gan 

a thuilleadh moille. 

Molann an Comhchoiste, dá réir, gur cheart don Aire Oideachais beartas don Ghaeilge 

sa chóras oideachais ón réamhscoil go dtí an tríú leibhéal a fhorbairt agus a chur i 

bhfeidhm, beartas a bhunófar ar an gCreat Eorpach d’Fhoghlaim Teangacha:- 

• Ligfeadh an córas nua seo do dhaltaí le deacrachtaí foghlama nó do dhaltaí 

atá ag teacht isteach déanach sa chóras ó thar lear, cuir i gcás, an Ghaeilge 

a fhoghlaim ar scoil ag na leibhéil is feiliúnaí dóibh. Laghdódh sé seo an t-

éileamh ar bhronnadh díolúintí go suntasach dá mbeadh córas oideachais 

uilechuimsitheach nua i bhfeidhm a dhíreoidh ar chur chuige difreáilte 

d’éagsúlacht na ndeacrachtaí foghlama a bheadh ag daltaí; 

• Bheadh an córas nua seo ag teacht le beartas an Rialtais agus an sprioc in 

Acht na dTeangacha Oifigiúla (Leasú), 2021 go mbeidh 20% de na daoine 

a earcófar san earnáil phoiblí faoi dheireadh 2030 inniúil ar an nGaeilge. 

2.10 Fadhbanna Eile le Teagasc na Gaeilge agus Easpa Tacaíochtaí 
Breise 
Bhí formhór na bhfinnéithe den tuairim go gcaithfí athchóiriú a dhéanamh ar an tslí a 

múintear an Ghaeilge sa chóras oideachais trí chéile. Ardaíodh múineadh na Gaeilge 

i dtuarascáil phríomhchigire na Roinne Oideachais sa bhliain 2022. B’ábhar imní é 

torthaí foghlama na ndaltaí ag an leibhéal bunscoile agus i gcás an leibhéil 

iarbhunscoile, thug an tuarascáil sin le fios go raibh caighdeán mhúineadh na Gaeilge 

i bhfad níos ísle ná mar a bhí an caighdeán sna croí-ábhair eile. Aithníodh go raibh gá 

le tuilleadh idirdhealaithe i gcúrsaí múinteoireachta agus go gcaithfear é a chur in 

oiriúint do riachtanais na ndaltaí. 

Bhí Cumann Disléicse na hÉireann den tuairim nach raibh múineadh na Gaeilge 

eolach go leor ar an bhfianaise is fearr ar an léitheoireacht, múineadh fónaice sna 

luathbhlianta agus an fhianaise gur annamh a chuirtear tacaíochtaí breise agus 

teagasc breise ar fáil d’fhoghlaimeoirí a bhfuil disléicse acu. Chonacthas do Chumann 

Disléicse na hÉireann nach gcuireann múineadh na Gaeilge cur chuige iomlánaíoch i 

bhfeidhm. Dar leis, tá fianaise ann nach gcabhraíonn sé seo le teagasc na teanga 

scríofa le hais an chur chuige a úsáidtear le cúrsaí fónaice. D’easaontaigh Sealbhú go 

hiomlán leis sin. Dar le Sealbhú, tá acmhainní ar fáil saor in aisce ar shuíomhanna 

gréasáin an Áisaonaid i gColáiste Ollscoile Naomh Muire i mBéal Feirste nó ón 

gComhairle um Oideachas Gaeltachta agus Gaelscolaíochta (COGG). Anuas air sin, 

bíonn scoileanna lán-Ghaeilge dírithe ar an tumoideachas Gaeilge sna naíonáin 

(bheaga agus mhóra araon); múintear daltaí conas an Ghaeilge a léamh sula dtosóidh 

siad ag léamh i mBéarla agus bíonn cur chuige na fónaice in úsáid anseo freisin. Go 

deimhin, d’aithin Sealbhú gurb é an easpa acmhainní ceann de na hiarmhairtí is mó 

go bhfuil éileamh ann don díolúine. Is ann don oiliúint feasachta fóineolaíochta chomh 

maith le cláir eile a mbaintear úsáid astu dóibh siúd a bhfuil disléicse orthu. Níl a 

leithéid ann i nGaeilge toisc gurb í an díolúine a úsáidtear mar réiteach na faidhbe sa 

chás sin. Tríd is tríd, chuir Sealbhú in iúl an t-ábhar imní don Chomhchoiste a luadh i 

dtuarascálacha an phríomhchigire go raibh easpa cur chuige ann ó thaobh múineadh 

na Gaeilge de agus gur ábhar imní an méid sin. 

Nuair a ardaíodh ceist faoin bhféidearthacht chun díolúine a bhronnadh ar dhaltaí ó 

léamh agus scríobh na Gaeilge, bhí finnéithe in amhras faoin moladh seo toisc go 

bhfuil na scileanna teanga ar fad comhtháite lena chéile. Ní bheadh sa mholadh sin 

ach coigeartú ar an rud atá ann cheana féin. Is fearr i bhfad go mbeadh an múinteoir, 

an duine gairmiúil agus an scoil i gcoitinne – ar a n-iarrtar tacaíochtaí foghlama – in 

ann an curaclam a chur in oiriúnt d’fhoghlaimeoirí. Más ionann sin sa mhéid is nach 

mbeidh dalta ag dul i ngleic le léitheoireacht agus scríbhneoireacht na Gaeilge ar 

feadh tamaillín, b’fhéidir, ba cheart go mbeadh an chumhacht nó an t-údarás ag an 

múinteoir amhlaidh a dhéanamh ar an tuiscint go bhfillfeadh an dalta sin air arís in am 

trátha. Sa tslí sin, bheadh an dalta ag foghlaim na Gaeilge go dtí an leibhéal ar féidir 

leis nó léi dul i ngleic leis. Thug Sealbhú le fios don Chomhchoiste, áfach, nach 

coincheap é seo a thiocfadh le staid agus tuiscint oideachais na linne seo. 

Thug Cumann Disléisce na hÉireann le fios don Chomhchoiste nach bhfuil roinnt 

múinteoirí ar a suaimhneas faoin gcur amach agus an oiliúnt ar chúrsaí disléicse. 

D’eagraigh an Cumann seimineár gréasáin ag tús mhí Dheireadh Fómhair 2022, ar 

ghlac 106 múinteoir oilte agus láncháilithe páirt ann. Thug 93% díobh siúd le fios nár 

bhraith siad go hiomlán ar a gcumas daltaí a theagasc a mbeadh diagnóis disléicse 

faighte acu. Mhol roinnt múinteoirí freisin gur cheart go mbeadh ról níos lárnaí ag 

cúrsaí teicneolaíochta sa seomra ranga freisin – taibléidí agus ríomhairí glúine, cuir i 

gcás. Mhol siad gurbh fhiú leas agus úsáid a bhaint as bogearraí ‘téacs go teanga’ 

nuair a léifí sliocht ó théacs os ard, cuir i gcás agus go mbeadh a leithéid d’acmhainní 

ar fáil go forleathan agus go minic, ní amháin sa seomra ranga ach sna hallaí 

scrúdaithe freisin. 

Thug an Comhchoiste suntas ar leith do cheist na bhfigiúirí de chuid Sealbhú ar an 

ardú a tháinig ar líon na ndíolúintí, rud nár tháinig le faisnéis na Roinne Oideachais. 

Dar leis an  Aire Oideachais, tái bhfad níos mó tacaíochtaí á gcur ar fáil anois ná mar 

a bhí riamh cheana agus gur mór an tábhacht é go ndéantar cinneadh ar iarratais na 

ndíolúintí sa scoil agus go bhfuil an córas i gcoitinne ag imeacht ón gcreat diagnóise 

toisc gurb iad na múinteoirí, na príomhoidí agus cúntóirí sainriachtanais a bhíonn ag 

plé leis na daltaí ó lá go lá. Mar sin féin, is í tuairim an Chomhchoiste gur cheart ról 

níos lárnaí a bheith ag síceolaithe oideachais na Roinne Oideachais mar phróiseas 

bronnta díolúine 

Dúirt an tAire Oideachais nach bhfuil iontas uirthi go bhfuil méadú tagtha ar líon na 

ndíolúintí más rud é go bhfuil méadú ag teacht ar líon na ndaltaí ar scoil i gcoitinne, 

go háirithe iad siúd ina n-aithnítear sainriachtanais oideachais nó a thagann go hÉirinn 

ó thar lear agus dar ndóigh iad siúd atá tagtha ón Úcráin le breis is bliain anuas. 

Bronnadh 6,000 díolúine ar dhaltaí a tháinig ón iasacht sa bhliain 2022. Don 

scoilbhliain 2017-2018, bhí tuairim is 357,000 dalta sa chóras iarbhunscoile ach in 

2021-22, bhí 391,000 dalta iar-bhunscoile ann. I ndeireadh na dála, agus breis is 1 

milliún dalta sa chóras scolaíochta, d’aithin an Roinn Oideachais go bhfuil sé mar 

sprioc ag an Aire Oideachais an Ghaeilge a chur chun cinn ach ar an láimh eile, tá 

‘dualgas cúraim’ uirthi freastal ar dhaltaí a bhfuil deacrachtaí acu léi.  

2.11 Grúpa Comhairleach 

Molann an Comhchoiste gur cheart don Aire Oideachais grúpa saineolach ar an 

oideachas Gaeilge a chur ar bun láithreach bonn leis an mbeartas don Ghaeilge sa 

chóras oideachais a fhorbairt. Rinne Conradh na Gaeilge tagairt don chaoi a 

ndeachaigh an Chomhairle Náisiúnta Curaclaim agus Measúnachta i ngleic leis na 

Sonraíochtaí Ardteistiméireachta T1 agus T2 don Ghaeilge, go háirithe an chuid den 

phróiseas a bhain leis an gcomhairliúchán. Bhí Conradh na Gaeilge den tuairim nach 

raibh tuiscint ag an gComhairle Náisiúnta Curaclaim agus Measúnachta sa mholadh 

a chuir siad chun cinn cheal saineolas ceart a fháil ó na páirtithe leasmhara. Is chuige 

sin ba cheart grúpa saineolach a chur ar bun le daoine a mbeadh an t-eolas agus an 

taithí cuí acu ón nGréasán do Mhúinteoirí Gaeilge; ó Ghaeloideachas; ón bhForas 

Pátrúnachta. Dúirt Conradh na Gaeilge go gcaithfear an dream seo a thabhairt le 

chéile agus teacht ar bhealach chun beartas don Ghaeilge sa chóras oideachais a 

chur i dtoll a chéile: ón réamhscoil chomh fada leis an oideachas tríú leibhéal. 

2.12 Neamhréir idir beartais oideachais éagsúla 

Thug an Comhchoiste dá aire go raibh breise is 390,000 dalta sa chóras iarbhunscoile 

sa bhliain 2021 agus 2022, agus go raibh díolúine ag tuairim 10% díobh siúd ón 

nGaeilge (41,158 dalta). Bhí Conradh na Gaeilge den tuairim gur léiriú é seo ar an 

Roinn Oideachais i gcás theagasc na Gaeilge sa mhéid is go raibh rochtain ró-éasca 

ar na díolúintí ón nGaeilge ag cur srian ar dheiseanna saoil na ndaltaí iar-bhunscoile 

céanna. Chonacthas do Chonradh na Gaeilge go bhfuil córas forbartha ag an Roinn 

Oideachais chun na riachtanais chéanna a sheachaint. Dúirt Conradh na Gaeilge gur 

mór an náire é gur lig rialtas i ndiaidh rialtais don Roinn Oideachais córas lochtach dá 

leithéid a choinneáil i bhfeidhm ó 1999 i leith. Ní raibh ach 2.5% de dhaltaí ann a raibh 

díolúine acu ón nGaeilge agus bhain figiúr sin leis an líon daltaí – a raibh deacrachtaí 

foghlama tromchúiseacha acu. Ba iad saineolaithe a dheimhnigh an cinnradh sin go 

raibh díolúine tuillte ag na daltaí a bhí á lorg. 

Bhí roinnt finnéithe den tuairim gur theip ar an Roinn Oideachais smacht a choinneáil 

ar chóras na ndíolúintí, go háirithe ó cuireadh ciorcláin 2019 i bhfeidhm. Cheadaigh 

ciorcláin sin go bhféadfaí díolúine a bhronnadh ar dhaltaí ar theip orthu scór sa 10ú 

peircintíl a bhaint amach sa triail focal, léamhthuisceana nó litrithe. In ainneoin go 

leagtar amach sna Ciorcláin leasaithe (0054/2022; 0055/2022) nár cheart díolúintí a 

bhronnadh ach amháin i gcásanna eisceachtúla agus go fíorannamh, chuir roinnt 

finnéithe in iúl don Chomhchoiste gur tháinig méadú 25% ar líon na ndíolúintí a 

bronnadh sa scoilbhliain 2022 ag an leibhéal iarbhunscoile. Bhí roinnt finnéithe den 

tuairim go ndearna an Roinn Oideachais neamhaird ar an taighde a chuir cigirí na 

Roinne féin i dtoll a chéile agus ar fhormhór na moltaí a tháinig ó na haighneachtaí a 

cuireadh isteach mar chuid dá próiseas comhairliúcháin chun deireadh a chur ciorcláin 

2019 (0052/2019; agus 0053/2019). Bhain an Roinn Oideachais úsáid as suirbhé 

lochtach agus claonta, a lig di córas nua a chur ar bun nach bhfreastalaíonn ar 

riachtanais an dalta. Ina ionad sin, seachnaíonn an córas nua na riachtanais sin trí 

chóras a bhunú ina bhfuil sé níos éasca teacht ar dhíolúine ón nGaeilge.. Aithníonn 

an Comhchoiste go bhfuil an Roinn Oideachais tar éis cúiseanna breise agus 

lochtacha a chur ar fáil sna ciorcláin is déanaí (0054/2022; 0055/2022) agus ní 

aontaíonn an Comhchoiste leis an gcur chuige seo beag nó mór. 

Ba léir uaidh sin don Chomhchoiste go bhfuil córas reatha na ndíolúintí ag teacht 

salach ar na haidhmeanna is bunúsaí i dtaca leis an oideachas faoin méid a leagtar 

amach in alt 6 den Acht Oideachais, 1998, lena n-áireofaí “comhionannas rochtana ar 

an oideachas agus comhionannas rannpháirtíochta san oideachas a chur chun cinn” 

(alt 6(c)); agus “go mbainfí úsáid níos mó as an nGaeilge ar scoil agus sa phobal” (alt 

6(i)). 

Dar leis an gComhchoiste, ba cheart gur rud ‘eisceachtúil’ a bheadh i ndeonú díolúine 

ach tá méadú as cuimse tagtha ar líon na ndíolúintí ó chur i bhfeidhm an chórais nua 

díolúine in 2019. Chomh fada siar le 2018, thug Aontas Múinteoirí Éireann le fios don 

Chomhchoiste gur bhronn an Roinn Oideachais beagnach dhá chúigiú de na díolúintí 

ar dhaltaí sna bunscoileanna ar tugadh cuairt orthu ag an am. Dúirt an tAontas gurbh 

ionann sin agus an líon daltaí dara leibhéal nach raibh incháilithe do dhíolúine.11 Is í 

tuairim an Chomhchoiste nach téarmaí ná critéir na gciorclán á gcur i gcrích de réir 

ghealltanais na Roinne Oideachais féin. Is faoin Roinn Oideachais atá sé féachaint 

chuige nach ndeonófaí díolúintí ach go hannamh agus go heisceachtúil agus de réir 

théarmaí na gCiorclán amháin. Luaitear i dtuarascáil mheáite thaighde na Cigireachta 

go ndéanann foghlaim an dara teanga tairbhe do gach dalta, lena n-áirítear iad siúd a 

bhfuil riachtanais speisialta oideachais acu nuair a dhéantar difreálú cuí sna curaclaim, 

sna torthaí foghlama, sna straitéisí teagaisc agus sna modhanna measúnaithe, in 

oiriúint d’acmhainneacht foghlama teanga na ndaltaí sin. Molann an Comhchoiste go 

ndéanfaidh an tAire Oideachais beachtú agus sainiú géar ar na téarmaí ‘annamh’ agus 

‘eisceachtúil’. 

 

 

  

 
11 Ráiteas Tosaigh Aontas Múinteoirí Éireann, 5 Deireadh Fómhair 2022, lth 8 

2.13 Faillí ar an Oideachas Uilechuimsitheach 
Ba léir don Chomhchoiste go dtagann córas reatha na ndíolúintí salach ar an taighde 

oideachasúil idirnáisiúnta ar fhoghlaim an dara teanga ag daltaí a bhfuil riachtanais 

speisialta oideachais acu, sa mhéid nach ann don sain-mhíchumas foghlama teanga  

ná don dara teanga. Is léir don Chomhchoiste go mbronntar díolúintí faoin gcóras 

reatha do dhaltaí a bhfuil riachtanais speisialta oideachais acu nach bac iad 

d’fhoghlaim na Gaeilge. Lena chois sin, séanadh ar an oideachas uilechuimsitheach 

agus ar phrionsabal an chomhionannais deiseanna do dhaltaí beag beann ar a 

gcumas, is ea córas na ndíolúintí. 

Is croíphrionsabal de chuid an Achta um Oideachas do Dhaoine a bhfuil Riachtanais 

Speisialta Oideachas Acu, 2004, é an comhionannas deiseanna agus tacú le daltaí 

chun a n-acmhainneacht a chomhlíonadh, bídis láidir nó lag ó thaobh na foghlama de. 

Dearadh agus leagadh amach curaclaim na mbunscoileanna agus na n-

iarbhunscoileanna araon in oiriúint do réimse iomlán inniúlachta na daltaí. Leagadh 

amach i gCuraclam Teanga na Bunscoile (2015) gur ‘do gach dalta sa bhunscoil é an 

Curaclam Teanga, lena n-áirítear daltaí a fhreastalaíonn ar scoileanna speisialta nó 

ar ranganna speisialta i mbunscoileanna príomhshrutha’ agus go dtugann an curaclam 

tacaíocht do pháistí bunscoile sna Torthaí Foghlama agus sna Contanaim Dul chun 

Cinn sa churaclam ‘ar leibhéal a oireann dá gcumas’. 

Ar an gcaoi chéanna, is ag an leibhéal inniúlachta a thagann ‘lena c(h)umas féin’ atá 

sonraíochtaí na Sraithe Sóisearaí don Ghaeilge ag an iar-bhunleibhéal. Creideann an 

Comhchoiste gur athrú chun donais atá ann go bhfuarthas réidh leis an bpáipéar 

Bonnleibhéal sa Teastas Sóisearach. Siocair gur ann don chóras díolúine, baintear de 

fhreagracht na Roinne Oideachais freastal mar ba chóir ar dhaltaí na tíre trí chur 

chuige uilechuimsitheach a chur i bhfeidhm i leith na Gaeilge. Má leanfaidh an tAire 

ar aghaidh le córas reatha na ndíolúintí, ba cheart go gcuirfidh sí an bonnleibhéal i 

bhfeidhm an athuair chun freastal orthu siúd a bhfuil díolúine faighte acu ón nGaeilge 

ach go mbeidh eispéireas foghlama Gaeilge éigin ag na daltaí céanna. 

2.14 Easpa Eolais agus Trédhearcachta 

Ba léir san fhianaise a cuireadh faoi bhráid an Chomhchoiste go bhfuil easpa eolais 

agus trédhearcachta ag baint le córas reatha na ndíolúintí don Ghaeilge.12 Níl fáil (go 

héasca nó ar chor ar bith) ar fhíricí ná ar fhianaise shoiléir, dheimhnithe i leith 

fheidhmiú agus riaradh an chórais. Cé is moite den iniúchadh cuimsitheach ar an 

gcóras a rinne Cigireacht na Roinne Oideachais in 2018, is beag eile atá ar fáil. Lena 

chois sin, níorbh fhorléargas é Tuarascáil Taighde na Cigireachta ag an am ach 

cuairteanna cás-staidéir nár chuimsigh ach sé bhunscoil agus sé iarbhunscoil – rud a 

d’fhág gur dheacair ginearálú a dhéanamh ar fhorfheidhmiú na bpróiseas díolmhaithe. 

Tá cur chuige difriúil i bhfeidhm, faoi cheannas dhá aonad dhifriúla sa Roinn 

Oideachais, maidir le tuairisceáin ar dhíolúine na mbunscoileanna agus na n-

iarbhunscoileanna (Rannóg Staidrimh na Roinne i gcás na mbunscoileanna agus an 

tAonad um Thuismitheoirí, Fhoghlaimeoirí agus Bunachar Sonraí i gcás na scoileanna 

dara leibhéal) a phróiseáil. D’fhágfadh sé seo nach ionann an réimse sonraí atá ar fáil 

sa dá earnáil. Tá fáil ar shonraí maidir le líon iomlán na ndaltaí a bhfuil díolúine ó 

staidéar na Gaeilge acu i mbliain áirithe ag an leibhéal iarbhunscoile amháin. Is sna 

scoileanna a choinnítear tuairisceáin na ndíolúintí, rud a fhágfaidh nach ndéantar 

athbhreithniú ar na forais faoina ndeonaítear díolúintí agus a chinntiú go gcloítear leis 

na critéir faoina gceadaítear díolúintí. Dar leis an Institiúid Taighde Eacnamaíochta 

agus Sóisialta, caithfear eolas níos cuimsithí a chur ar fáil ar phróifíl na ndaltaí a 

gceadaítear díolúine dóibh ar mhaithe leis an mbeartas poiblí ina thaobh a 

cheapadh.13 

Go deimhin, tá eolas ar fáil ar líon na ndíolúintí a cheadaítear gach bliain ach ní 

dhéantar aon taifead ar líon na n-iarratas ar dheimhniú díolúine a dhéantar gach bliain. 

Bíodh is gur sásra teoranta é an córas achomhairc, ní dhearnadh ach 102 achomharc 

ó thuismitheoirí ar diúltaíodh díolúine dá bdaltaí ó bhunú an phróisis fhoirmiúil sa 

bhliain 2019. D’ardaigh an Comhchoiste an cheist más córas uathoibríoch atá ag 

 
12 Ó Laoire, M. (2013), ‘Tuarascáil ar an Díolúine i leith na Gaeilge mar ábhar iarbhunscoile’, Baile 
Átha Cliath: Comhar na Muinteoirí Gaeilge; 
Darmody, M. & Smyth, E. (2015), ‘Profile of second-level students exempt from studying Irish’, 
Páipéar Oibre 527, an Institiúid Taighde Eacnamaíochta agus Sóisialta 
13 Darmody, Merike and Emer Smyth, (2015), ‘When You Actually Talk to Them – Recognising and 
Respecting Cultural and Religious Diversity in Irish Schools’, Honohan, I. agus N. Rougier 
eag.), Tolerance and Diversity in Ireland, North and South, Manchester University Press 

feidhmiú anseo. Mura gcuirtear in iúl líon na n-iarratas ar dhíolúine, ní féidir a dhearbhú 

nach próiseas é córas na ndíolúintí a fheidhmíonn go huathoibríoch den chuid is mó, 

nó go hiondúil fiú. Is fabht tromchúiseach é an bhearna seo san eolas atá ar fáil, ar 

fabht é is gá a cheartú. 

Ní chuirtear aon eolas ar fáil ach an oiread faoi líon na n-iarratas ar dheonú díolúine 

a dhéantar sna cineálacha éagsúla scoileanna – iarbhunscoileanna faoi phatrúin 

dhifriúla – meánscoileanna; coláistí pobail agus gairmscoileanna faoi stiúir na mBord 

Oideachais agus Oiliúna; scoileanna cuimsitheacha; agus pobalscoileanna. Níl 

cinnteacht ar bith ann, mar sin, gur mar a chéile a fheidhmíonn an próiseas ó scoil 

amháin go scoil eile. Is troime an t-ualach ar scoileanna ina mbíonn cohórt mór daltaí 

a bhfuil Riachtanais Speisialta Oideachais acu agus lear mór daltaí ó thar lear. Molann 

an Comhchoiste don Aire Oideachais leithdháileadh breise múinteoirí a sholáthar agus 

acmhainní a thabhairt do na scoileanna sin.  

Luadh cuid de na finnéithe go raibh easpa taighde ann ar an tslí a mbeadh éifeacht 

dhearfach ag deonú na díolúine Gaeilge ar dhaltaí. Dírítear an oiread sin, dar leo, ar 

chúinsí diúltacha na ndíolúintí a d’fhéadfadh a bheith míchruinn agus tuairimeach, gan 

trácht ar an easpa roghanna gairme tar éis dóibh an scoil a fhágáil. Baineann an sprioc 

nó an t-ábhar imní is mó atá ag Cumann Disléicse na hÉireann leis an tuairim atá aige 

an deacracht atá  ag daltaí aonair agus an chaoi a mbeadh tionchar ag an easpa 

rochtana ar an gcuraclam orthu. Ábhar imní a bhí anseo don Chumann go háirithe i 

gcás daltaí atá sa chóras scolaíochta ach nach bhfuil diagnóis disléicse faighte acu 

go fóill. 

Ní raibh figiúirí ag an Roinn Oideachais ach an oiread don Chomhchoiste ar líon na 

ndaltaí a bhfuil díolúine acu ó staidéar na Gaeilge ach a théann i mbun staidéir ar 

theanga iasachta eile. Bhí an Comhchoiste den tuairim gur cheart go mbeadh fáil ar 

an bhfaisnéis thábhachtach seo. Bhí an Roinn Oideachais den tuairim go mbraitheann 

ceist na díolúine ar an tionchar a imríonn sé ar shláinte an dalta a bhfuil sainriachtanais 

oideachais acu agus gurb ann do chohórt daltaí nach bhfuil sé de chumas acu an 

Ghaeilge a fhoghlaim in ainneoin na n-iarrachtaí, na dtacaíochtaí agus na n-acmhainní 

a cuireadh ar fáil dóibh chun tabhairt fúithi. Creideann an Comhchoiste nach bhfuil 

ciall ar bith leis seo más rud é go bhfuil an Roinn Oideachais den tuairim go bhfuil 

cohórt daltaí ann nach féidir leo an Ghaeilge a fhoghlaim mar an dara teanga ach go 

bhfuil an cumas acu teangacha iasachta eile a fhoghlaim ina háit. 

Caithfear teacht ar chothromaíocht idir deiseanna foghlama don dara teanga a chur 

ar fáil do dhaltaí ar scoil, go mbeidh siad ar a sócúlacht agus an curaclam á chur in 

oiriúint don chohórt beag daltaí a mbeadh deacrachtaí acu le foghlaim an dara teanga. 

Leag an Roinn béim ar an bpointe nach í an Ghaeilge an chonstaic ach go gcothaíonn 

foghlaim na dara teanga dúshláin do mhionlach daltaí agus go gcaithfidh an tSeirbhís 

Náisiúnta Síceolaíochta Oideachais teacht aníos le straitéisí chun dul i ngleic leis na 

dúshláin seo lena chinntiú go mbeidh múinteoirí in ann dul i mbun idirghabhála sula 

dtiocfadh aon fhadhbanna chun cinn. Tagann an Comhchoiste leis an Roinn 

Oideachais ar an bpointe seo: más rud é nach í an Ghaeilge an chonstaic, níl sé ceart 

ná cóir gur cheart go ndíreodh córas bronnta na ndíolúintí ar an nGaeilge amháin. Ba 

cheart go ndíreodh na díolúintí ar fhoghlaim an dara teanga trí chéile – is cuma cén 

teanga atá i gceist.  

2.15 Caidreamh leis an Roinn Oideachais 

Dúirt Conradh na Gaeilge leis an gComhchoiste gur bhuail sé leis an Roinn 

Oideachais agus le grúpaí oideachais Gaeilge eile le linn an phróisis seo ar tugadh 

‘athbhreithniú’ air. Chonacthas dó nár thug an Roinn an deis ionchur ceart a bheith 

aige mar chuid den phróiseas céanna. Níor roinn an Roinn Oideachais aon staitisticí 

leis ar na díolúintí agus cé gur thaispeáin na hoifigigh sin na moltaí do Chonradh na 

Gaeilge agus do na heagraíochtaí eile, bhí Conradh na Gaeilge den tuairim gur 

socraíodh ar na moltaí sin roimh ré sular ar aon chuma. Bhí Conradh na Gaeilge den 

tuairim freisin gur bunaíodh na leasuithe sin ar éascaíocht a dhéanamh ar bhronnadh 

na ndíolúintí agus ní chun leasa oideachasúil na ndaltaí céanna. Ní raibh Conradh na 

Gaeilge sásta leis an gcruinniú a bhí aige leis an Roinn Oideachais agus chuir sé in 

iúl an gá a bhí le sprioc a leagan síos chun líon na ndíolúintí a laghdú trí fhreastal ar 

riachtanais daltaí agus córas nua a chur le chéile lena chinntiú nach mbeadh an oiread 

céanna díolúintí ag teastáil. Creideann an Comhchoiste nár chuir an Roinn aon chuid 

de na moltaí sin san áireamh agus forálacha nua na gciorcláin á gcur le cheilge aici. 

Is é fál ar an ngort tar éis na foghla é an meon a fuair Conradh na Gaeilge ó roinnt 

oifigeach de chuid  na Roinne Oideachais.  

2.16 Freagracht ar Phríomhoidí 

Chuir Cumann Náisiúnta Príomhoidí agus Príomhoidí Tánaisteacha le fios don 

Chomhchoiste gurbh é an nós a bhíodh ann roimhe seo ná go dtosaíodh daltaí sa 

mheánscoil agus go mbíodhdh díolúine ón nGaeilge tugtha dóibh cheana féin. 

Próiseas a bhí ann a cuireadh i gcrích ag an mbunscoil den chuid is mó ach i roinnt 

bheag cásanna, bheadh ar na meánscoileanna tabhairt faoi chuid den phróiseas 

páipéarachais chun iarratas a chur isteach. Go hiondúil, ba é an Comhordaitheoir 

Riachtanais Speisialta Oideachais nó an múinteoir gairmthreorach a chuireadh an 

méid sin i gcrích. Ba iad príomhoide na scoileanna a bhíodh i bhfeighil ar an bpróiseas 

seo agus bunaithe ar an eolas a cuireadh os a gcomhair, chuireadh siad a shíniú leis 

agus cuireadh an t-iarratas ar aghaidh go dtí an Roinn Oideachais, áit a ndéantaí an 

cinneadh deiridh air. 

Le blianta beaga anuas, áfach, tháinig ardú ollmhór ar líon na ndaltaí a bhí ag tosú sa 

mheánscoil toisc go raibh a gcuid tuismitheoirí ag lorg díolúintí ar a son gan an 

páipéarachas iomlán curtha i gcrích acu i dtaca leis an díolúine ón nGaeilge sular 

thosaigh na daltaí céanna san iar-bhunscoil. Ghlac cuid díobh páirt i bhfoghlaim na 

Gaeilge nuair a bhí siad sa bhunscoil agus bheadh cuid eile díobh nár ghlac. Tá níos 

mó cásanna ann ag leibhéal na hiar-bhunscoile do dhaltaí a bhfuil a gcuid tuismitheoirí 

ag lorg díolúintí dóibh ar a son. 

Mar gheall air sin, cuireadh foráil bhreise isteach i gCiorclán 2022 (0054/2022; 

0055/2022),  go mbeadh sé de rogha ag scoileanna cinntí a dhéanamh ag an leibhéal 

áitiúil. Chuir an Roinn Oideachais béim ar an bpointe nach cinneadh é seo a thagann 

faoin bpríomhoide amháin ach ó chomhairle na múinteoirí agus baill foirne sa scoil a 

bhíonn ag plé leis an dalta seo ar bhonn laethúil. Déanann an príomhoide cinneadh 

air seo bunaithe ar an bhfianaise a chuirtear os a chomhair ach ní ghlacann an 

Comhchoiste leis go bhfuil an cur chuige ná an próiseas seo feiliúnach don fheidhm 

atá leis. 

Is mór an méid iarratas a thagann ó thuismitheoirí anois le go gceadódh an príomhoide 

díolúine ón nGaeilge dá gcuid daltaí. Roimh 2019, níor thug na príomhoidí féin faoin 

obair seo maidir leis an bpróiseas chun iarratas a dhéanamh ar dhíolúine; choinnigh 

foireann na scoile (múinteoirí agus cúntóirí foghlama teanga san áireamh) ar an eolas 

iad agus iadsan a bhí i bhfeighil ar an bpróiseas agus ar an eolas i gcoitinne. Is mór 

an t-ualach oibre atá ann anois do phríomhoidí faoi na nósanna imeachta nua nach 

féidir a tharmligean d’fhoireann na scoile toisc nach dtiocfadh a leithéid faoi scáth na 

gciorclán – caithfidh príomhoidí am agus dua a chaitheamh ar an bpróiseas seo agus 

más gá achomhairc a dhéanamh air. Tá ualach oibre mór ar na príomhoidí mar nach 

dtagann an cúram sin a thairmligean do fhoireann na scoileanna. Caithfidh príomhoidí 

am agus dua a chaitheamh ar an bpróiseas seo agus achomhairc a dhéanamh air, 

más gá. Mar chuid den phróiseas céanna, caithfear iarratas na díolúine a chur i 

scríbhinn chuig an bpríomhoide. Uaidh sin, pléifear an t-iarratas leis na múinteoirí cuí 

más rud é go bhfuil sé á lorg de bharr deacrachtaí foghlama an dalta. Caithfidh an 

príomhoide a chinntiú gur sásaíodh gach iarracht a rinneadh le dul i ngleic leis na 

sainriachtanais dhianseasmhacha seo agus nach leor na hiarrachtaí sin chun cabhrú 

le cumas litearthachta an dalta sa Ghaeilge lena rá nár éirigh leis an hiarrachtaí sin an 

na dúshláin sin a shárú. 

Mar sin féin, feictear don Chomhchoiste go bhfuil an t-ardú seo i líon na n-iarratas ar 

dhíolúintí ón nGaeilge tar éis drochthionchar a imirt ar obair riaracháin an 

phríomhoide. Cé go leagtar amach go ríshoiléir i gcritéir an chiorcláin ar an díolúine 

go bhfuil fianaise ag teastáil mar chuid den phróiseas, tuairiscíonn roinnt mhaith 

príomhoidí go bhfuil brú leanúnach ag teacht ó thuismitheoirí in ainneoin an easpa 

fianaise chun díolúine a dheonú ar na daltaí, sula ndéantar iarratas oifigiúil ina leith. 

Is minic a bhíonn níos mó ná cruinniú amháin ag an bpríomhoide le tuismitheoirí ar 

iarratas ar leith. Bíonn an t-uafás ama agus fuinnimh ag baint leis an bplé agus 

idirbheartaíocht a bhaineann leis an bpróiseas seo don phríomhoide. Cuireadh in iúl 

don Chomhchoiste go dtagann tuairiscí ó cheannairí scoile go bhfuil roinnt mhaith 

daltaí – a bhfuil díolúine acu ón nGaeilge – ag dul ar aghaidh le foghlaim na teanga 

iasachta. Níor mhór scrúdú géar a dhéanamh ar stádas na Gaeilge sa chóras reatha 

lena chinntiú go dtabharfar dóthain cosanta don Ghaeilge mar chroí-ábhar scoile, go 

háirithe ós rud é go raibh méadú 12,500 i líon na ndaltaí ann idir 2021 agus 2022. 

Nuair a thugtar díolúine do dhalta ón nGaeilge, is minic a théann siad ar thóir 

tacaíochtaí teagaisc agus foghlama in ábhar scoile eile le linn do dhaltaí eile a bheith 

ag freastal ar ranganna Gaeilge. Is minic a chothaítear deacrachtaí do mhúinteoirí 

agus iad ag iarraidh ranganna Gaeilge a eagrú agus d’ábhair scoile eile ar an amchlár 

scoile. Bíonn deacracht ann na daltaí ar fad, iad siúd a bhfuil díolúine acu san áireamh, 

a choinneáil le chéile. Tá sé ag éirí níos coitianta, áfach, go mbíonn daltaí agus 

tuismitheoirí araon ag lorg go múinfear ábhar scoile eile in áit na Gaeilge ar an amchlár 

faoi mar a leagtar amach sna ciorcláin (54/2022; agus 55/2022). Cothaíonn sé seo 

deacrachtaí don scoil toisc nach bhfaigheann sí tacaíochtaí breise teagaisc chun an 

rogha seo a chur ar fáil do thuismitheoirí. Déanann scoileanna a ndícheall freastal ar 

riachtanais na ndaltaí leis na hacmhainní reatha atá acu.  

2.16.1 Comhairliúchán Chumann Múinteoirí Éireann le Príomhoidí 

Rinne an Comhchoiste cíoradh ar chuid den aiseolas a d’eascair ón gcomhairliúchán 

a reáchtáladh idir mí Mheán Fómhair 2021 agus mí na Bealtaine 2022, sna sála ar an 

athbhreithniú tar éis don tréimhse dhá bhliain ó cuireadh Ciorcláin 2019 i bhfeidhm. 

Lena linn, bhí Cumann Múinteoirí Éireann i mbun idirghabhála le tuairim is 400 

príomhoide. 

Bhraith príomhoidí gur iarradh orthu níos minice díolúintí a dheonú agus go raibh níos 

mó brú orthu ó thuismitheoirí agus ó iarbhunscoileanna amhlaidh a dhéanamh. 

D’eascair an brú ó thuismitheoirí ó imní na dtuismitheoirí faoi na tacaíochtaí a bheadh 

ann ag an leibhéal iarbhunscoile agus faoi na scrúduithe stáit. Bhraith roinnt mhaith 

príomhoidí go raibh an obair iarbhunscoile á déanamh acu agus d’iarr sé go ndéanfaí 

athbhreithniú ar an gcaoi a ndéantar tacaíocht a chur ar fáil san earnáil iarbhunscoile.  

In ainneoin go bhfuil an chosúlacht ann go raibh laghdú tagtha ar líon na ndíolúintí a 

deonaíodh ó tháinig Ciorclán 0053/2019 i bhfeidhm, tá fianaise ann go bhfuil roinnt 

tuismitheoirí ag fanacht go dtí go mbainfidh a gcuid páistí an iar-bhunscoil amach toisc 

go bhfuil sé níos éasca díolúine a lorg ag an bpointe sin. Creideann an Comhchoiste 

go m’fhéidir gurb é sin an chúis leis an laghdú i líon na n-iarratas ar dhíolúintí ag 

leibhéal na bunscoile ach nach laghdú ar chor ar bith é, i ndáiríre, ar líon na n-iarratas 

ar dhíolúintí in iomlán. 

Rud eile de, thug roinnt príomhoidí le fios nach bhfuil faisnéis ná figiúirí na Roinn 

Oideachais cruinn ná cothrom le dáta toisc nach gcuirtear san áireamh líon na 

ndíolúintí deonaithe. Thiocfadh sé seo le tuairim na Roinne nach gcuireann formhór 

na scoileanna an fhaisnéis seo isteach sa bhunachar sonraí ach uair sa bhliain nuair 

a bhíonn daonáireamh na scoile ar siúl i mí Dheireadh Fómhair. Sin an chúis go bhfuil 

laghdú sna figiúirí ag an leibhéal bunscoile ach go bhfuil an t-ardú ann ag leibhéal na 

meánscoile – níor mhór a bheith an-chúramach maidir leis an tslí a ndéantar staidéar 

ar na staitisticí sin.  

Chonacthas príomhoidí in iúl don Chumann Múinteoirí Éireann nach raibh tuismitheoirí 

eolach ar na himpleachtaí fadtéarmacha atá ann dá bhfaigheadh daltaí díolúine ón 

nGaeilge: an riachtanas atá ann, cuir i gcás, staidéar a dhéanamh ar dhá theanga don 

Ardteistiméireacht Fheidhmeach, chomh maith leis an srian a chuireann sé ar iarratais 

tríú leibhéal agus ar dheiseanna gairme amach anseo. Molann an Comhchoiste go 

bhfoilseodh Roinn Oideachais bileog ar an bhfaisnéis sin agus na himpleachtaí a 

bhainfeadh lena leithéid de chinneadh.  

Dar leis an gCumann, bhí príomhoidí ar aon intinn gur cheart athbhreithniú a 

dhéanamh i bhfianaise an churaclaim chomhtháite teanga ag an leibhéal bunscoile. 

Ba léir gur cheart athbhreithniú a dhéanamh ar an gcinneadh go ndéanfaí teangacha 

iasachta ar fhaitíos go gcuirfeadh sé isteach ar theagasc na Gaeilge. 

Bhí príomhoidí áirithe den tuairim le linn na seimineár nár cheart díolúintí a dheonú ón 

nGaeilge ar chor ar bith ag an leibhéal bunscoile – ba cheart, dar leo, do dhaltaí 

blaiseadh iomlánaíoch a fháil den teanga mar chuid de churaclam comhtháite ach go 

mbeadh difreálú cuí i bhfeidhm mar chuid de. Níor cheart go dtarlódh deonú ná 

bronnadh na ndíolúintí ach nuair a bheidh an dalta níos sine. D’iarr príomhoidí go 

gcuirfí taighde fianaisebhunaithe ar fáil dóibh a thacódh le deonú na ndíolúintí i gcás 

réimsí áirithe den Ghaeilge in áit díolúine a thabhairt ón nGaeilge ina hiomláine.  

2.17 Coiste Achomhairc um Dhíolúintí ón nGaeilge 

Tá sé de cheart ag an gCoiste Achomhairc athbhreithniú a dhéanamh ar na cáipéisí 

go léir a úsáideadh sa scoil chun cinneadh a dhéanamh ar dhíolúine a thabhairt, nó 

gan í a thabhairt, agus treoir dá réir sin a thabhairt don scoil faoin díolúine sin. Agus 

ag tagairt d’Imlitir 55/22, thacaigh Cumann na Meánmhúinteoirí, Éire le spiorad agus 

cur chuige na himlitreach. Thug sé le fios go bhfuil riachtanais speisialta ag 21% de 

pháistí i scoileanna an Stáit agus i measc na ndaltaí sin, tá réimse leathan, éagsúil 

riachtanas is gá a chothú – ní hionann na riachtanais agus na modhanna cothaithe.  

Chuir Cumann na Meánmhúinteoirí, Éire fáilte roimh an gcóras atá ann anois a 

chuireann cinneadh na díolúine i lámha na scoile. Mar sin féin, thug an Cumann le fios 

go gcaithfear an cinneadh a bhunú ar fhianaise shoiléir a bhailigh an scoil ar an dalta 

le himeacht ama. Caithfear fianaise choincréiteach a thaispeáint, cuir i gcás, go bhfuil 

plean tacaíochta ar leith ag an dalta ar feadh tréimhse; go bhfuil curaclam foghlama 

idirdhealaithe ag an dalta; agus gur bailíodh fianaise choincréiteach a thaispeánann 

nach bhfuil dul chun cinn á dhéanamh ag an dalta le himeacht ama.  

D’fháiltigh Cumann na Meánmhúinteoirí, Éire roimh an athrú a ligeann don Choiste 

Achomhairc maoirseacht sheachtrach a dhéanamh ar an bhfianaise iomlán a d’úsáid 

foireann na scoile i gcoitinne chun an obair a bhaineann leis an bhfoghlaim a 

dhéanamh go héifeachtach. 

Rinneadh tagairt don mhodh nua a thug an Roinn Oideachais isteach sa bhliain 2017 

chun múinteoirí breise a dháileadh sna scoileanna. Dúirt an Cumann gur mór an trua 

é nár cuireadh cláir oiliúna ar fáil do mhúinteoirí ranga nó do mhúinteoirí don 

oideachas speisialta ar a laghad fiú. Cuireadh an dualgas ar mhúinteoirí ag an am 

pleananna tacaíochta ar leith a ullmhú do dhaltaí a raibh riachtanais speisialta acu. 

Thug an Cumann na Meánmhúinteoirí, Éire le fios nach mó ná sásta a bhí roinnt 

múinteoir a bhí mar bhall den Chumann, leis an ualach ollmhór oibre breise. 

Braitheann na múinteoirí, agus bhraith siad mar an gcéanna ag an am, go bhfuil an 

obair seo dodhéanta anuas ar an obair bhreise a bhaineann leis na hathruithe éagsúla 

atá sa mhullach orthu le blianta beaga anuas gan aon chomhairliúchán air.  

Mar sin féin, thug an Cumann Náisiúnta Príomhoidí agus Príomhoidí Tánaisteacha le 

fios nach bhfuil an oiread céanna imní ar phríomhoidí diúltiú d’iarratas díolúine toisc 

gur féidir leis dul ar aghaidh go dtí an Coiste Achomhairc um Dhíolúintí ón nGaeilge. 

Bíonn rochtain ag an gCoiste ar an eolas agus ar an bhfaisnéis ar fad a bhain leis an 

iarratas an chéad lá riamh agus nuair a dhéantar cinneadh ar an achomharc, is faoin 

scoil atá sé chun cinneadh a dhéanamh agus an méid sin a chur in iúl don tuismitheoir. 

Dar leis an gCumann, is é sin ceann de na cúiseanna is mó go bhfuil méadú chomh 

mór sin tagtha ar líon na n-iarratas ó bhí 2019 ann. Roimhe sin, bhíodh litir ag teastáil 

ón síceolaí oideachais chun iarratas a dhéanamh ar dhíolúine ón Gaeilge. Bhí ina 

chonstaic do thuismitheoirí agus daltaí a bhí ag lorg díolúine ach ní ann don chonstaic 

sin a thuilleadh faoi na ciorcláin reatha (54/2022; agus 55/2022). 

2.18 Disléicse agus Díolúine ón nGaeilge 

Ní hé go bhfuil deacrachtaí foghlama ollmhóra ag gach duine a bhfuil disléicse acu, a 

dúirt an Cumann agus léirítear amhlaidh i líon na ndaltaí a éiríonn leo staidéar a 

dhéanamh ar an nGaeilge agus ar theangacha iasachta eile. De réir thaithí an 

Chumainn, má shroicheann dalta leibhéal cumais áirithe i dteanga amháin, bíonn sé i 

bhfad níos éasca orthu teanga eile a fhoghlaim ina dhiaidh sin.  

Mar sin féin, is í tuairim Chumann Disléicse na hÉireann gur mór an dúshlán a bhíonn 

i gceist dóibh siúd a bhfuil deacrachtaí disléicse diana acu; agus má fhoghlaimíonn 

siad níos mó ná cód teanga amháin ag an am céanna, is mó seans go gcothófar 

deacrachtaí don dalta, rud a chuirfidh brú, strus agus imní orthu.  

Aithníodh buntáistí an dátheangachais agus an ilteangachais i gcoitinne ach i 

gcásanna nuair a bhíonn disléicse dian ar dhalta. Ba í tuairim an Chumainn ná go 

d’fhéadfadh sé tarlú go rachadh dul chun cinn an dalta chun donais i nGaeilge agus i 

mBéarla mura mbeadh rogha na díolúine ar fáil dóibh. D’aithin Cumann Disléicse na 

hÉireann go leagtar amach go ríshoiléir sa reachtaíocht agus sna treoirlínte araon i 

dtaca le míchumas agus oideachas speisialta go gcaithfidh na húdaráis agus na 

scoileanna oiriúnuithe réasúnta a dhéanamh do pháistí agus do dhaoine óga a bhfuil 

riachtanais foghlama acu de thoradh na próifíle néara-éagsúlachta a bheadh acu nó 

de bharr diagnóise. 

Chonacthas don Chumann gur oiriúnú réasúnta é an díolúine i gcás na ndúshlán a 

bhaineann le scríobh na teanga a bhíonn ag daltaí áirithe a bhfuil disléicse acu agus 

dóibh siúd nach bhfuil ag baint tairbhe as acmhainní tacaíochta eile: díolúine ón 

scríbhneoireacht amháin, cuir i gcás. D’fhéadfadh deonú na díolúine teoranta seo 

tionchar ollmhór a imirt ar dhaoine óga a bhfuil disléicse acu toisc go dtabharfadh  sé 

an deis dóibh díriú ar fhoghlaim conas cód teanga amháin a léamh agus an litriú a 

ghabhann leis an teanga sin, chun líofacht a bhaint amach, rud a thabharfadh deis 

dóibh an rochtain is fearr a fháil ar an gcuraclam agus barr a gcumais a bhaint amach. 

Anuas air sin, thuig Cumann Disléicse na hÉireann nach díolúine ón nGaeilge ina 

iomláine a bhí i gceist ach ón staidéar éigeantach uirthi mar ábhar scoile. Córas 

lochtach is ea córas reatha na ndíolúintí i gcás na Gaeilge agus molann an 

Comhchoiste gur cheart córas nua a chur i bhfeidhm, faoi mar a leagtar amach i moltaí 

na tuarascála seo. 

AGUISÍN 1 – Comhaltas an Chomhchoiste 

Comhchoiste na Gaeilge, na Gaeltachta agus Phobal Labhartha na Gaeilge 

    

Caitríona Ní 
ChonghaileTD 
Neamhspleách 

Dónall Ó hÉallaighTD 
Neamhspleách 

Seosamh Mac 
Aodha TD 
Fine Gael 

Marc Ó Cathasaigh TD 
An Comhaontas Glas 

    

Fergus Ó DubhdaTD 
Fine Gael 

Ruairí Ó Murchú TD 
Sinn Féin 

Aindrias Ó 
Muimhneacháin TD  

Fianna Fáil 

Aengus Ó Snodaigh TD 
(Cathaoirleach) 

Sinn Féin 

    

Pádraig Ó 
SúileabháinTD 

Fianna Fáil 

An Seanadóir Lorraine 
Clifford-Lee (Leas-

Chathaoirleach) 
Fianna Fáil 

An Seanadóir Seán 
Kyne 

Fine Gael 

An Seanadóir Rónán 
Mullen 

Neamhspleách 

 

   
 

An Seanadóir Barry 
Ward 

Fine Gael 

AGUISÍN 2 – Téarmaí Tagartha an Chomhchoiste 

Buan-Ordú 123 de Dháil Éireann 
123. Coiste na Gaeilge, na Gaeltachta agus Phobal Labhartha na Gaeilge.  

(1) Beidh arna bhunú, i ndiaidh ationól na Dála tar éis Olltoghcháin, Buan-
Choiste, a chomhcheanglófar le Coiste dá shamhail de chuid an tSeanaid 
chun Comhchoiste na Gaeilge, na Gaeltachta agus Phobal Labhartha na 
Gaeilge a chomhdhéanamh, chun na feidhmeanna a leagtar amach sa 
Bhuan-Ordú seo a chomhlíonadh, seachas na feidhmeanna a leagtar 
amach i mír (3) arb é Buan-Choiste na Dála a chomhlíonfaidh iad.  

(2) Breithneoidh an Comhchoiste ábhair bheartais a bhaineann leis an 
nGaeilge, leis an nGaeltacht, agus le Pobal Labhartha na Gaeilge agus atá 
go ginearálta faoi chúram Ranna Rialtais agus comhlachtaí poiblí 
gaolmhara agus breithneoidh sé, go háirithe—  
(a) straitéis i ndáil leis an nGaeilge, lena n-áirítear an Straitéis 20 Bliain 

don Ghaeilge, 2010-2030 agus aon straitéis a bheidh ann sa todhchaí, 
agus cur chun cinn na Gaeilge i gcoitinne,  

(b) litríocht, ceol agus cultúr na Gaeilge agus nithe gaolmhara,  

(c) méadú ar úsáid na Gaeilge in imeachtaí dhá Theach an Oireachtais 
agus ina gCoistí agus timpeall an dá Theach a chur chun cinn,  

(d) an Ghaeilge a chur chun cinn ar fud na stáitseirbhíse agus na 
seirbhíse poiblí, lena n-áirítear dul chun cinn maidir le cur i ngníomh 
Scéimeanna Gaeilge i gcomhlachtaí poiblí,  

(e) tuarascálacha ón gCoimisinéir Teanga agus nithe gaolmhara,  

(f)  nithe a bhaineann leis an bhForas Teanga, i ndáil le Foras na Gaeilge 
agus le Gníomhaireacht na hUltaise araon,  

(g) teagasc na Gaeilge agus oideachas trí mheán na Gaeilge,  
(h)  freagrachtaí reachtúla Raidió Teilifís Éireann agus Údarás 

Craolacháin na hÉireann i ndáil leis an nGaeilge,  

(i)  nithe a bhaineann le craoltóirí Gaeilge, lena n-áirítear TG4, Raidió na 
Gaeltachta, Raidió na Life agus Raidió Rí-Rá, agus  

(j)  aon nithe eile a bhaineann leis an nGaeilge, leis an nGaeltacht agus 
le Pobal Labhartha na Gaeilge.  

(3) Breithneoidh Buan-Choiste na Dála—  

(a) cibé Billí a bhaineann leis an nGaeilge, leis an nGaeltacht, agus le 
Pobal Labhartha na Gaeilge,  

(b) cibé gnéithe de na Meastacháin i gcomhair Seirbhísí Poiblí a 
bhaineann leis an nGaeilge, leis an nGaeltacht, agus le Pobal 
Labhartha na Gaeilge, agus 

(c) cibé nithe gaolmhara eile, a tharchuirfidh an Dáil chuige, agus  

(d) cibé Athbhreithnithe ar Luach ar Airgead agus ar Bheartas agus ráitis 

bhliantúla aschuir, lena n-áirítear feidhmíocht, éifeachtúlacht agus 
éifeachtacht in úsáid airgid phoiblí maidir leis an nGaeilge, maidir leis 
an nGaeltacht agus maidir le Pobal Labhartha na Gaeilge, a 
roghnóidh an Coiste.  

(4) Seachtar Comhaltaí de Dháil Éireann a bheidh ar Bhuan-Choiste na Dála, 
ar córam triúr díobh. Ceathrar is córam don Chomhchoiste, ar Comhalta de 
Dháil Éireann duine amháin acu ar a laghad agus ar Comhalta de Sheanad 
Éireann duine amháin acu ar a laghad. Beidh Cathaoirleach Bhuan-Choiste 
na Dála ina Chathaoirleach nó ina Cathaoirleach ar an gComhchoiste 
freisin.  

(5) Beidh ag Buan-Choiste na Dála na cumhachtaí a mhínítear i mBuan-Ordú 
96(1), (2) agus (4).  

(6) Beidh ag an gComhchoiste, maidir lena chúram, na cumhachtaí a mhínítear 
i mBuan-Ordú 96, seachas míreanna (3) agus (10) den Bhuan-Ordú sin.  

(7) Beidh de chumhacht ag an gComhchoiste faoi Bhuan-Ordú 95 breithniú a 
dhéanamh ar na nithe seo a leanas—  

(a) scéim ghinearálta nó dréacht-cheannteidil aon Bhille a bhaineann leis 
an nGaeilge, leis an nGaeltacht agus le Pobal Labhartha na Gaeilge, 
agus  

(b) aon tuarascáil iar-achtacháin a leagfaidh comhalta den Rialtas nó Aire 
Stáit faoi bhráid ceachtar Teach nó an dá Theach maidir le haon 
Bhille, arna achtú ag Tithe an Oireachtais, a bhaineann leis an 
nGaeilge, leis an nGaeltacht agus le Pobal Labhartha na Gaeilge.  

(8) Beidh feidhm ag forálacha Bhuan-Orduithe 98, 100 agus 106 maidir le 
Buan-Choiste na Dála agus maidir leis an gComhchoiste, de réir mar is cuí.  

(9) Míneofar an Comhchoiste mar an “Comhchoiste Oireachtais” chun críocha 
an Achta Craolacháin, 2009, a mhéid a bhaineann sé le TG4. 

Buan-Ordú 105 de Sheanad Éireann 
105. Coiste na Gaeilge, na Gaeltachta agus Phobal Labhartha na Gaeilge 

1.  Beidh arna bhunú, i ndiaidh ationól an tSeanaid tar éis Olltoghcháin, 
Buanchoiste, a chomhcheanglófar le Coiste dá shamhail de chuid na Dála 
chun Comhchoiste na Gaeilge, na Gaeltachta agus Phobal Labhartha na 
Gaeilge a chomhdhéanamh, chun na feidhmeanna a leagtar amach sa 
Bhuan-Ordú seo a chomhlíonadh. 

2.  Breithneoidh an Comhchoiste ábhair bheartais a bhaineann leis an 
nGaeilge, leis an nGaeltacht agus le Pobal Labhartha na Gaeilge agus atá 
go ginearálta faoi chúram Ranna Rialtais agus comhlachtaí poiblí 
gaolmhara agus breithneoidh sé, go háirithe— 
(a) straitéis i ndáil leis an nGaeilge, lena n-áirítear an Straitéis 20 Bliain 

don Ghaeilge, 2010-2030 agus aon straitéis a bheidh ann sa todhchaí, 
agus cur chun cinn na Gaeilge i gcoitinne, 

(b) litríocht, ceol agus cultúr na Gaeilge agus nithe gaolmhara, 

(c) úsáid is leithne na Gaeilge in imeachtaí dhá Theach an Oireachtais 
agus ina gCoistí agus timpeall an dá Theach a chur chun cinn, 

(d) an Ghaeilge a chur chun cinn ar fud na státseirbhíse agus na seirbhíse 
poiblí, lena n-áirítear dul chun cinn maidir le cur i ngníomh 
Scéimeanna Gaeilge i gcomhlachtaí poiblí, 

(e) tuarascálacha ón gCoimisinéir Teanga agus nithe gaolmhara, 
(f) nithe a bhaineann leis an bhForas Teanga, i ndáil le Foras na Gaeilge 

agus le Gníomhaireacht na hUltaise araon, 
(g) teagasc na Gaeilge agus oideachas trí mheán na Gaeilge, 
(h) freagrachtaí reachtúla Raidió Teilifís Éireann agus Údarás 

Craolacháin na hÉireann i ndáil leis an nGaeilge, 
(i) nithe a bhaineann le craoltóirí Gaeilge, lena n-áirítear TG4, Raidió na 

Gaeltachta, Raidió na Life agus Raidió Rí-Rá, agus 
(j) aon nithe eile a bhaineann leis an nGaeilge, leis an nGaeltacht agus 

le Pobal Labhartha na Gaeilge. 

3. 5 Chomhalta de Sheanad Éireann a bheidh ar Bhuanchoiste an tSeanaid. 
Ceathrar is córam don Chomhchoiste, ar Comhalta de Dháil Éireann duine 
amháin acu ar a laghad agus ar Comhalta de Sheanad Éireann duine 
amháin acu ar a laghad. Beidh Cathaoirleach Bhuanchoiste na Dála ina 
Chathaoirleach nó ina Cathaoirleach ar an gComhchoiste freisin. 

4. Beidh ag Buanchoiste an tSeanaid na cumhachtaí a mhínítear i mBuan-
Ordú 72(1) agus (2). 

5. Beidh ag an gComhchoiste, maidir lena chúram, na cumhachtaí a mhínítear 
i mBuan-Ordú 72, seachas mír (6). 

6. Féadfaidh an Comhchoiste breithniú a dhéanamh ar na nithe seo a 
leanas— 
a.  scéim ghinearálta nó dréacht-cheannteidil aon Bhille a bhaineann leis 

an nGaeilge, leis an nGaeltacht agus le Pobal Labhartha na Gaeilge 
de bhun Bhuan-Ordú 143;  

b.  aon tuarascáil iar-Achtacháin a leagfaidh comhalta den Rialtas nó Aire 
Stáit faoi bhráid ceachtar Teach nó an dá Theach maidir le haon 
Bhille, arna achtú ag Tithe an Oireachtais de bhun Bhuan-Ordú 168, 
a bhaineann leis an nGaeilge, leis an nGaeltacht agus le Pobal 
Labhartha na Gaeilge; agus  

c.  ar choinníoll go mbeidh an coiste earnála iomchuí tar éis toiliú leis sin. 
7. Beidh feidhm ag forálacha Bhuan-Orduithe 74, 77 agus 82 maidir le 

Buanchoiste an tSeanaid agus leis an gComhchoiste, de réir mar is cuí. 

8. Míneofar an Comhchoiste mar an ‘Comhchoiste Oireachtais’ chun críocha 
an Achta Craolacháin, 2009, a mhéid a bhaineann sé le TG4. 

Aguisín 3 – Anailís ar Dhíolúintí lasmuigh d’Éirinn 

Díolúintí Teanga dóibh siúd a bhfuil Sainriachtanais Oideachais acu 
Faoi mar a leagtar amach sa tábla thíos, thug seacht dtír le fios ina gcuid freagraí a 

cuireadh ar aghaidh chuig an gComhchoiste agus chuig Seirbhísí Leabharlainne agus 

Taighde Thithe an Oireachtais gurb ann do dhíolúine teanga mar gheall ar 

shainriachtanais oideachais. Thug tíortha eile le fios go raibh creat reachtach ann chun 

dul i ngleic le díolúintí teanga. Is achoimre é an tábla seo thíos ar na freagraí a fuair 

an Comhchoiste agus ní achoimre iomlán ná chríochnúil í.  

Tír An féidir díolúine a fháil? (bunaithe ar fhreagraí a 
fuair an Comhchoiste) 

An Bheilg Ní féidir 

Ceanada Is féidir 

An Fhionlainn Is féidir 

An Fhrainc Is féidir 

An Ungáir Is féidir 

An Iodáil Is féidir 

An Mhacadóin Thuaidh Ní féidir 

An Phortaingéil Ní féidir 

An Spáinn Ní féidir (ach d’fhéadfaí rialáil a dhéanamh air seo ag an 
leibhéal réigiúnach) 

An Eilvéis Is féidir 

An Ríocht Aontaithe Is féidir 

Ceanada 
I gCeanada, is féidir díolúine a lorg mar gheall ar shainriachtanais oideachais i 

bhformhór na gcúigí:- 

Colombie-Britannique: De réir an Bheartais um Oideachas Teanga, is féidir díolúine 

teanga a dheonú sna cásanna seo a leanas:- 

1. Daltaí a bhfuil aitheantas faighte acu go bhfuil sainriachtanais oideachais acu 

nó atá ag baint úsáid as seirbhísí foghlama an Bhéarla agus a léiríonn nach 

féidir leo na spriocanna foghlama teanga sin a bhaint amach sa dara teanga.  

2. Daltaí ar rollú dóibh go déanach sa tumoideachas i bhFraincis ag Grád 6. 

Québec: Leagtar amach díolúine sa chéad alt i gcuid 72 de Chairt na Fraincise, áit a 

ndeirtear go bhféadfaí díolúine a dheonú do dhaltaí – ón naíonra go dtí an mheánscoil 

(a mhúintear i bhFraincis) – a bhfuil sainriachtanais shuntasacha foghlama acu. 

Ontario: Is féidir le daltaí díolúine a fháil ón bhFraincis mar chroí-ábhar agus déantar 

cinneadh air seo cás ar chás.  

Is féidir le daltaí atá ag tabhairt faoi chlár malartach (clár nach ndíríonn ar spriocanna 

acadúla: míchumais fhorbarthacha i scoileanna nó cláir speisialta, cuir i gcás) díolúine 

a fháil chomh maith le daltaí a bhfuil uathachas orthu agus a bhfuil fíorbheagán 

ginchumais teanga acu; agus daltaí a bhfuil fadhbanna iompraíochta acu. 

Is féidir le daltaí a bhfuil sainriachtanais shuntasacha foghlama (agus teanga) acu 

díolúine a fháil – lena n-áirítear easnaimh i dtaca le próiseáil éisteachta lárnaí, rud a 

chiallódh go mbeadh roinnt mhaith mionathruithe agus cóiríochta ag teastáil.  

Nouveau-Brunswick: Is cosúil go gcuireann feitheoir an díolúine san áireamh ó 

staidéar a dhéanamh ar an bhFraincis mar an dara teanga mar chuid den Oideachas 

Uilechuimsitheach (Beartas 322). Bheadh sé seo mar chuid den Phlean Foghlama 

Pearsantaithe do dhaltaí scoile a mbeadh na rudaí seo a lenas ag teastáil uathu:- 

1. Straitéisí foghlama taobh amuigh den teagasc bunúsach; 

2. Tacaíochtaí iompraíochta; agus 

3. Timpeallacht leasaithe foghlama. 

Úsáidtear Pleananna Foghlama Pearsantaithe ag an leibhéal bunscoile agus 

iarbhunscoile agus déantar forbairt orthu bunaithe ar láidreachtaí, tosaíochtaí 

foghlama agus ar riachtanais na ndaltaí agus cuirtear riachtanais an churaclaim san 

áireamh freisin. Bheadh spriocanna pearsantaithe leanúnacha mar chuid de seo, a 

thiocfadh le riachtanais an churaclaim agus a mbeadh straitéisí aitheanta teagaisc 

agus modhanna meastóireachta ag gabháil leis sin. Anuas air sin, tá an chuma ar an 

scéal nach ann do dhíolúintí i gcás cúrsaí an dara teanga i scoileanna tumoideachais 

na Fraincise sa mhéid nach ann do bheartas cosúil leis an gceann thuasluaite.  

 
An Fhionlainn 
San Fhionlainn, is féidir le tuismitheoirí nó caomhnóirí socruithe éagsúla a lorg i gcás 

oideachas a bdalta go pointe áirithe. I roinnt mhaith cásanna, is díolúine ó cheann de 

na 18 ábhar riachtanacha a bheadh i gceist anseo a chaithfear tabhairt faoi ag an 

mbunscoil agus ag an tsraith shóisearach den oideachas iarbhunscoile.  

De réir Churaclam Náisiúnta na Fionnlainne i dtaca leis an Oideachas Bunúsach 2014, 

is é an chéad réiteach a bheadh i gceist ná an siollabas a chur in oiriúint do riachtanais 

an dalta seachas díolúine a lorg ó ábhair scoile a fhoghlaim. Ní dheonaítear díolúine 

do dhaltaí scoile ach amháin má thagann cúiseanna suntasacha chun cinn, agus go 

mbunaítear an cinneadh sin ar an mbreithiúnas a dhéantar ar an dalta áirithe sin. 

Leagtar amach an cinneadh riaracháin i dtaca le deonú díolúintí do dhaltaí scoile i 

gCuid 18 d’Acht Oideachas Bunúsach na Fionnlainne. 

 

An Fhrainc 
Sa Fhrainc, leagtar amach sa reachtaíocht cásanna ina mbeadh díolúine ann do 

dhaltaí faoi mhíchumas. Cuirtear plean pearsantaithe scoile i dtoll a chéile faoi 

choinníollacha a leagtar amach in Airteagal L112-2 den Code de l’éducation, agus 

d’fhéadfadh daltaí díolúine a fháil ó cheachtanna áirithe nuair nach féidir na 

ceachtanna sin a chur ar fáil dóibh mar gheall ar an míchumas a bheadh orthu. 

D’fhéadfaí díolúine a chur ar fáil do dhaltaí a bhfuil allaíre orthu freisin.  

An Ungáir 
San Ungáir, is féidir le daltaí a bhfuil sainriachtanais oideachais acu díolúine a fháil ó 

staidéar a dhéanamh ar theangacha. Tugtar sainmhíniú ar pháistí agus ar dhaltaí a 

bhfuil sainriachtanais oideachais acu i gCuid 4(25) d’Acht CXC den Oideachas 

Bunúsach Náisiúnta 2011:- 

• Daltaí a bhfuil míchumas ficisiúil orthu; 

• Daltaí a bhfuil lagú éisteachta nó radhairc acu; 

• Daltaí a bhfuil lagú meabhrach orthu; 

• Daltaí a bhfuil lagú labhartha orthu; 

• Daltaí a bhfuil laguithe iolracha orthu; 

• Daltaí a bhfuil uathachas orthu; nó 

• Daltaí a bhfuil neamhord forbraíochta síceolaíochta orthu (mórdheacrachtaí 

foghlama, airde nó iompraíochta). 

Is féidir leis an bpríomhoide scoile díolúine a thabhairt do dhaltaí a bhfuil 

sainriachtanais oideachais acu mar gheall ar chumas agus ar fhorbairt foghlama an 

dalta áirithe sin, más gá. Bheadh an cinneadh seo bunaithe ar thuairimí coiste a 

mbeadh saineolas acu ar na nithe seo.14 Tá an Ungáiris agus teanga iasachta eile 

riachtanach i scrúdú fágála na hUngáire, mar sin, is féidir le daltaí ábhair eile a roghnú 

ina háit más rud é go bhfuil díolúine faighte acu uathu (Cuid 56 (1 – 2) den Acht um 

Oideachas Poiblí Náisiúnta.  

 

An Iodáil 

San Iodáil, ceadaítear díolúine ó staidéar a dhéanamh ar theangacha iasachta mar 

gheall ar mhíchumas faoi mar a leagtar amach sa reachtaíocht (Dlí Uimh. 104 [1992]) 

agus i gcás sainriachtanais foghlama (Dlí Uimh. 170 [2010]). I gcás deacrachtaí 

foghlama ar leith, cinntítear go mbíonn tacaíochtaí cúiteacha ar fáil chun cabhrú leis 

an gcumarsáid labhartha chomh maith le rithim foghlama a chuirtear i bhfeidhm de réir 

a chéile. Sa chás go mbainfí úsáid astu, cuirtear díolúintí ar fáil freisin. Aithnítear na 

 
14 Ní leagtar amach ábhair scoile ar leith i gCuid 56 den Acht Oideachais (Acht CXC de 2011) 

deacrachtaí foghlama seo sa reachtaíocht (Dlí Uimh. 170 [2010]) lena n-áirítear an 

disléicse, an diosgraife, deacrachtaí litrithe, agus an dioscalcúile.15 

Déantar tuilleadh forálacha chun socruithe malartacha a chur ar fáil do scrúduithe 

scríofa. Leagtar amach in ordú reachtaíochta Uimh. 62 [2017] go bhféadfadh an fo-

choiste socruithe a chur i bhfeidhm do scrúdú scríofa chun go ndéanfar measúnú air i 

bhfoirm scrúdú labhartha. Dhéanfaí seo do dhaltaí na bunscoile nó sa tsraith 

shóisearach den chóras iarbhunscoile a bheadh i dteideal díolúine a fháil mar gheall 

ar na sainriachtanais oideachais a bheadh acu (agus go mbeadh aitheantas 

deimhnithe agus oifigiúil acu). Is féidir leo díolúine a lorg ó staidéar a dhéanamh ar 

theanga iasachta freisin agus is féidir leis an dalta aistear pearsantaithe oideachais a 

leanúint i gcásanna ina bhfuil mórdheacrachtaí foghlama ag an dalta. 

Anuas air sin, ní shuíonn daltaí an scrúdú náisiúnta Béarla a bhfuil sainriachtanais 

oideachais acu nó a bhfuil díolúintí acu ó staidéar a dhéanamh ar theanga iasachta. 

Ag an leibhéal iarbhunscoile, cuirtear na forálacha ceannann céanna ar fáil. Déantar 

forálacha do dhaltaí a bhfuil díolúine acu ó ghnáthscrúduithe scríofa do theangacha 

iasachta ach caithfidh siad tabhairt faoi scrúdú béil ina n-ionad sin. Ní dhéantar tagairt 

ar bith don díolúine ó scrúdú scríofa i leith an leagain deiridh den dioplóma.  

 

An Mhacadóin Thuaidh 

Sa Mhacadóin Thuaidh, tugadh le fios sna freagraí ón Lárionad Eorpach um Thaighde 

agus Doiciméadú Parlaiminteach nárbh eol dó gurb ann do dhíolúintí i dtaca le 

sainriachtanais oideachais ach rinneadh tagairt do thacaíochtaí curaclaim nó do 

pháistí nach mbeadh saorántacht acu, do pháistí dídeanaithe, d’iarrthóirí tearmainn 

agus do pháistí a mbeadh stádas teifigh acu faoi chosaint choimhdeach nó a mbeadh 

cosaint shealadach acu fanacht sa Mhacadóin. Curaclam éigeantach is ea ceann na 

Macadóine Thuaidh agus bheadh an Mhacadóinis agus an aibítir Choireallach mar 

chuid lárnach de chomh maith leis an Matamaitic, an Bhitheolaíocht, an Cheimic, an 

Fhisic agus na hEolaíochtaí Nádúrtha.  

 
15 Dlí Uimh. 170 [2010]. Airteagal 1; An Coimisiún Eorpach ‘Special Education needs provision within 
mainstream education’. 
Léite: 30 Márta 2023 

An Eilvéis 

San Eilvéis, tá díolúintí ar fáil do dhaltaí a mbeadh sainrianchtanais oideachais acu, 

agus is mór an difríocht idir an chaoi a ndéantar rialálú orthu ó réigiún go réigiún – an 

t-eagras a dhéanann an cinneadh i dtaca leis na díolúintí sin, ina measc. Formhór an 

ama, ní dheonaítear díolúintí ó staidéar a dhéanamh ar theangacha iasachta ach 

amháin más é nach bhfuil an dara rogha ann. Sula ndéanfaí an cinneadh díolúine a 

dheonú, déanann múinteoirí a ndícheall tacú leis na daltaí trí theagasc difreáilte.16 

Mura n-éiríonn leis na múinteoirí agus na daltaí na spriocanna oideachasúla sin a 

bhaint amach, is féidir le daltaí tairbhe a bhaint as tacaíochtaí aonair ó oideachasóirí 

agus speisialtóirí éagsúla, rud a chiallaíonn go laghdófaí líon na spriocanna 

oideachais. Ní dheonaítear díolúintí ó staidéar a dhéanamh ar theangacha ach amháin 

má leanann na fadhbanna sin ar aghaidh.  

 

An Spáinn 
Sa Spáinn, níl aon díolúine ann ó staidéar a dhéanamh ar theangacha oifigiúla ná ó 

theangacha iasachta i gcás sainriachtanais oideachais a bheith ag daltaí ach déantar 

rialálú air seo ag an leibhéal réigiúnach. 

 

An Ríocht Aontaithe 
Sa Ríocht Aontaithe, tá córas oideachais éagsúla ag feidhmiú sna tíortha seo a 

leanas: 

 

Sasana 

I Sasana, bíonn plean éigeantach sláinte, oideachais agus cúraim ag daltaí a mbeadh 

sainriachtanais oideachais coimpléascacha acu ina leagtar amach na forálacha 

oideachais a bheadh ag teastáil uathu. Is féidir leis an bplean seo codanna áirithe den 

churaclam náisiúnta a bhaint de phlean na ndaltaí agus é a chur ar ceal. 

 
16 Is éard a bheadh i gceist leis seo ná go mbeadh na daltaí i ngnáthseomra ranga ach go dtabharfaí 
níos lú ceachtanna dóibh, níos mó ama dóibh na ceachtanna a chur i gcrích, cuir i gcás.  

Is féidir le roinnt daltaí i scoileanna speisialta nó aonaid speisialta atá mar chuid de 

scoil phríomhsrutha thabhairt faoi fhoghlaim teangacha iasachta agus an Béarla agus 

teangacha eile a fhoghlaim ach bheadh daltaí eile nach ndéanfadh amhlaidh. 

D’fhéadfadh daltaí áirithe a mbeadh sainriachtanais oideachais nó míchumais acu 

tabhairt faoi scrúduithe caighdeánacha (ar a dtugtar SATs) ag deireadh na bunscoile. 

Is féidir le daltaí na scrúduithe seo a shuí mar a dhéanfaí de ghnáth (nó iad a chur in 

oiriúint do riachtanais na ndaltaí más gá); is féidir leis an múinteoir measúnú a 

dhéanamh orthu de réir chaighdeáin speisialta ag leibhéal 2; nó is féidir measúnú eile 

a úsáid bunaithe ar chreat rannpháirtíochta, rud a bhainfeadh le daltaí a mbeadh 

sainriachtanais iolracha agus dhiana acu.  

 

Albain 

In Albain, cuirtear cur chuige grádaithe i bhfeidhm do dhaltaí a mbeadh riachtanais 

breise foghlama acu, lena n-áirítear clár oideachais aonair (nach mbeadh éigeantach) 

nó plean tacaíochta comhordaithe. Bítear ag súil go mbeadh teacht ag na daltaí ar fad 

ar churaclam leathan agus cothrom ach d’fhéadfaí clár oideachais aonair agus roinnt 

mhaith den teagasc agus den fhoghlaim a chur in oiriúint do riachtanais na ndaltaí 

más gá.  

 

An Bhreatain Bheag 

Sa Bhreatain Bheag, leagtar amach an reachtaíocht i dtaca le cúrsaí oideachais faoin 

Acht um Churaclam agus Measúnú 2021. Leagtar amach forálacha ann ar riachtanais 

churaclaim do dhaltaí a mbeadh sainriachtanais breise foghlama acu nó cúinsí 

éagsúla eile. Theastódh plean forbartha aonair do dhaltaí a mbeadh sainriachtanais 

breise foghlama acu – is cuma a chasta nó a dhéine is atá a gcuid riachtanas. Is é an 

tÚdarás Áitiúil a bheadh i bhfeighil air seo i gcomhar leis an scoil ag brath ar na 

hacmhainní agus tacaíochtaí a bheadh ar fáil don scoil áirithe sin.  

Faoi Chuid 41 den Acht, tá foráil ann do phleananna forbartha aonair ina mbeadh 

clásail iontu chun forálacha an churaclaim a chur in oiriúint nó a athrú ach níl sé soiléir 

cén chaoi a n-oibreodh sé sin i dtaca le teagasc agus foghlaim teangacha iasachta. 

 

Córas Bronnta na nDíolúintí i leith na Gaeilge ag Leibhéal na Bunscoile agus na hIar-Bhunscoile

Leathanach 72 de 78

https://www.legislation.gov.uk/asc/2021/4/contents/enacted


COMHCHOISTE NA GAEILGE, NA GAELTACHTA AGUS PHOBAL LABHARTHA NA GAEILGE 

Leathanach 73 de 78 
 

Tuaisceart Éireann 

I dTuaisceart Éireann, caithfear plean forbartha aonair nó plean oideachais pearsanta 

a chur i bhfeidhm do dhaltaí scoile a mbeadh riachtanais speisialta ardmhinicíochta 

oideachais acu; agus caithfear iad a chlárú ar rolla tinrimh na scoile don oideachais 

speisialta.  

I gcás daltaí a mbeadh sainriachtanais oideachais níos déine acu, caithfear cáipéis 

dhlíthiúil a chur ar fáil ina leagtar amach riachtanais an dalta agus na forálacha 

oideachais speisialta a bheadh ag teastáil ón dalta sin agus uaidh sin measúnú 

éigeantach ar na riachtanais chéanna. D’fhéadfadh clásail a bheith mar chuid den 

cháipéis sin a cheadaíonn díolúintí ó chodanna den churaclam don pháiste. Tá 

forálacha ann do phríomhoide na scoile sa chás go gceadaítear díolúine ó réimsí 

áirithe den churaclam ar feadh tréimhsí áirithe fad agus atá an dalta faoi mheasúnú 

agus cáipéis nó ráiteas dlíthiúil á lorg acu. 

Díolúintí Teanga nach mbaineann le Sainriachtanais Oideachais 

Tír Díolúintí Eile (bunaithe ar fhreagraí a fuair an 
Comhchoiste) 

An Bheilg Níl 

Ceanada Tá – bheadh roinnt samplaí díobh:- 

• New Brunswick: D’fhéadfaí díolúintí a dheonú do 
dhaltaí arb as cúigí eile i gCeanada dóibh nach bhfuair 
teagasc i bhFraincis roimhe seo. D’fhéadfaí díolúintí a 
thabhairt do dhaltaí de chuid na Chéad Náisiún ag grád 6 
go 10 nach bhfuair teagasc i bhFraincis go dtí seo agus/ 
nó a d’fhreastail ar scoil phobail áit ar rinneadh teagasc 
ar theanga agus ar chultúr Wolastoqey. 
 

• Ontario: Is féidir díolúintí a dheonú do dhaltaí i ranganna 
pobail atá ag thabhairt faoi chlár scolaíochtaí éagsúil ón 
teagasc i bhFraincis; do dhaltaí sna luathbhlianta atá ag 
foghlaim an Bhéarla; nó do dhaltaí a bheadh cláraithe 
chun teangacha na Chéad Náisiún a fhoghlaim. 
 

• Québec: Is féidir le daltaí díolúine a fháil ó fhoghlaim na 
Fraincise (agus go dtabharfaidís faoi fhoghlaim an 
Bhéarla amháin) sna cásanna eisceachtúla seo a leanas: 
cúinsí teaghlaigh nó daonnúla; ag eascairt ó chinneadh 
coiste scrúdaithe; agus tar éis do dhuine – arna 
cheapadh ag an Aire – chun measúnú a dhéanamh ar 
chás an dalta sa chás nach bhfuil forálacha sa Chairt 
mar atá.  

An Fhionlainn D’fhéadfaí socruithe oideachais a chur in oiriúint do dhaltaí 
go pointe áirithe, i gcásanna go mbeadh cur amach acu ar 
eolas agus scileanna ar leith; sa chás nach mbeadh sé ceart 
ná cóir iallach a chur orthu leibhéal bunúsach oideachais a 
bhaint amach bunaithe ar foghlaim na ndaltaí go dtí seo; nó 
go mbeadh cúiseanna a mbeadh údar leo a bhainfeadh le 
sláinte na ndaltaí sin.  

An Fhrainc Tá an chuma ar an scéal nár tugadh freagra ar cheist a trí 
de chuid an Lárionaid Eorpaigh um Thaighde agus 
Doiciméadú Parlaiminteach ach déantar tagairt do dhíolúintí 
sonracha do dhaltaí bodhra. 

An Ungáir Níl 

An Iodáil Leagtar forálacha amach le haghaidh deacrachtaí foghlama 
ar leith. 

An Mhacadóin Thuaidh Níor aimsíodh aon fhaisnéis air seo. 

An Phortaingéil Níl.  

An Spáinn Tugtar le fios go bhfuil na riarthóirí oideachais freagrach as 
rialálú a dhéanamh ar sholáthar na n-ábhar roghnach, lena 
n-áireofaí teanga iasachta amháin, ar a laghad, agus go 
mbeadh inniúlacht an ilteangachais mar chuid den 
mheasúnú Baccalaureate. Déanann freagra an Lárionaid 
Eorpaigh um Thaighde agus Doiciméadú Parlaiminteach 
tagairt d’Airteagal 20, alt 5 in Ordú an Rí, 234/2022 ar an 5 
Aibreán, áit a leagtar amach fóráil i gcomhair díolúine do 
theangacha comhoifigiúla i réigiúin fhéinrialaitheacha sa 
chás go bhfuil níos mó ná teanga oifigiúil amháin ann. 
Deirtear go mbaineann an díolúine seo le foghlaim an dara 
teanga den chuid is mó. 

An Eilvéis Braitheann an díolúine ar an bpobal nó ar an gcantún. Sna 
cantúin ina labhraítear an Ghearmáinis, d’fhéadfaí díolúintí a 
dheonú do dhaltaí má léiríonn siad cumas nó bua den scoth, 
cuir i gcás. I gcásanna eile – ar chúinsí éagsúla – d’fhéadfaí 
díolúintí sealadacha a bhronnadh ar dhaltaí freisin. 

An Ríocht Aontaithe • Sasana: leagtar amach forálacha sa reachtaíocht a 
thugann cead don phríomhoide cead a thabhairt do 
dhaltaí gan codanna áirithe den churaclam náisiúnta 
a dhéanamh más rud é nach mbeadh plean 
oideachais, sláinte agus cúraim acu nó go bhfuil siad 
ag fanacht ar mheasúnú chun ceann a fháil.  

AGUISÍN 4 – Liosta na gCruinnithe agus na bhFinnéithe 
Dáta an Chruinnithe Finnéithe 

21 Meán Fómhair 2022 

Díolúintí i leith staidéar na 
Gaeilge ag an leibhéal 

iarbhunscoile 

An Foras Pátrúnachta 

• Caoimhín Ó hEadhra | Ard-Rúnaí 
Ráiteas Tosaigh 

 

Conradh na Gaeilge 

• Julian de Spáinn | Ard-Rúnaí 
• Paula Melvin | Uachtarán 
• Róisín Ní Chinnéide | Bainisiteoir 

Abhcóideachta 
Ráiteas Tosaigh 

 

Gaeloideachas 

• Bláthnaid Ní Ghréacháin | 
Ardfheidhmeannach 

• Micheál S. Mac Donnacha | Uachtarán 

Ráiteas Tosaigh 

5 Deireadh Fómhair 2022 

Díolúintí i leith staidéar na 
Gaeilge ag an leibhéal 

iarbhunscoile 

Aontas Múinteoirí Éireann 

• Declan Glynn | Ard-Rúnaí Cúnta 
• Antóin Ó Coinn | Coiste Feidhmiúcháin 

Náisiúnta 
• David Duffy | Oifigeach Oideachais 

Ráiteas Tosaigh 
 

Cumann Múinteoirí Éireann 

• John Boyle | Ard-Rúnaí 
Ráiteas Tosaigh 

Cumann na Meánmhúinteoirí, Éire 

• Moira Leydon | Ard-Rúnaí Cúnta 
• Anne Loughnane | Múinteoir, Pobalscoil 

Inbhear Scéine, Co. Chiarraí 
Ráiteas Tosaigh 

12 Deireadh Fómhair 2022 

Díolúintí i leith staidéar na 
Gaeilge ag an leibhéal 

iarbhunscoile 

Cumann Disléicse na hÉireann 

• Gráinne O’Rourke | Cathaoirleach 
• Donald Ewing | Ceann Oideachais, Oiliúna 

agus Beartais 
Ráiteas Tosaigh 

 

Sealbhú, Ollscoil Chathair Bhaile Átha Cliath 

• An tOllamh Pádraig Ó Duibhir | Stiúrthóir 

Ráiteas Tosaigh 

19 Deireadh Fómhair 2022 

Díolúintí i leith staidéar na 
Gaeilge ag an leibhéal 

iarbhunscoile 

Cumann Náisiúnta Príomhoidí agus Príomhoidí 
Tánaisteacha 

• Paul Crone | Stiúrthóir 
• Paul Byrne | Leas-Stiúrthóir 

Ráiteas Tosaigh 

26 Deireadh Fómhair 2022 

Díolúintí i leith staidéar na 
Gaeilge ag an leibhéal 

iarbhunscoile 

An Roinn Oideachais 

• An Teachta Dála Norma Foley | An tAire 
Oideachais 

• Dalton Tattan | Rúnaí Cúnta 
• Martina Mannion | Rúnaí Cúnta 
• Evelyn O’Connor | Príomhoifigeach sa 

Rannóg Beartas, Churaclam agus 
Measúnacht 

• Anne Tansey | Stiúrthóir, An tSeirbhís 
Náisiúnta Síceolaíochta Oideachais 

• Eibhlín Ní Scannláin | Cigire Sinsearach 
 

Ráiteas Tosaigh 

An Chomhairle um Oideachas Gaeltachta agus 
Gaelscolaíochta (COGG) 

• Jacqueline Ní Fhearghusa | 
Príomhfheidhmeannach 

• Dónal Ó hAinféin | Cathaoirleach 
 

Ráiteas Tosaigh 
 

An Chomhairle Náisiúnta um Oideachas Speisialta 
(NCSE) 

• John Kearney | Príomhfheidhmeannach 
• Cathy Connolly | Múinteoir Cuartaíochta 

 
Ráiteas Tosaigh 

